
Ágrip 

Skjátæki eru orðin stór hluti af tilveru barna, en þekking um áhrif af notkun slíkra tækja er 

enn af skornum skammti. Ritgerð þessi fjallar um áhrif og afleiðingar af skjánotkun ungra 

barna á andlegan, félagslegan og líkamlegan þroska. Um er að ræða heimildaritgerð þar 

sem notast var við fræðilegar heimildir að mestu. Börn þroskast mjög hratt fyrstu ævi 

árin, í ritgerðinni er fjallað um mál-, vitsmuna-, félags- og hreyfiþroska og margvísleg áhrif 

af skjátækjanotkun á mismunandi þroskaþætti. Niðurstöður sýndu að það eru mestar líkur 

á skaðlegum afleiðingum af sjónvarpsáhorfi hjá börnum undir tveggja ára. Barnið getur 

misst af mikilvægum tíma í að uppgöta heiminn og minni tími fer í að tengjast 

foreldrunum ef skjánotkun er úr hófi. Mælt er með því að börnum undir tveggja ára sé 

alfarið haldið frá skjátækjum og að börn á aldrinum tveggja til fimm ára noti slík tæki í 

hámark eina til tvær klukkustundir á dag. Skjátækjanotkun ungra barna getur haft góðar 

afleiðingar og  þá sérstaklega þegar barn er komið á leikskólaaldur og ef um fræðslumiðað 

barnaefni er að ræða. Til dæmis má nefna jákvæð áhrif á félags- og vitsmunaþroska. 

Mikilvægt er að huga að líkamsstöðu barnanna við notkun skjátækja. Einnig má nefna að 

notkun skjátækja að kvöldi til getur haft slæm áhrif á svefn barna og notkun í óhófi getur 

jafnvel stuðlað að ofþyngd. Það er því mikilvægt að auka fræðslu fyrir foreldra og aðra 

uppalendur. Foreldrar þurfa að setja skýr mörk þegar kemur að skjánotkun barna sinna og 

halda henni í lágmarki. 

Formáli 

Áhugi minn á viðfangsefninu hefur verið til staðar í langan tíma. Þetta varð mér mjög 

hugleikið eftir að ég eignaðist mitt fyrsta barn. Mig langaði að kafa dýpra í skjánotkun 

ungra barna vegna þeirrar aukningar sem hefur orðið á notkun skjátækja hjá mjög ungum 

börnum í samfélaginu.  

Sérstakar þakkir fær amma mín, H. Guðný Halldórsdóttir, sem aðstoðaði mig með því 

að létta undir og passa börnin mín. Einnig fær sambýlismaður minn, Gunnar Þór 

Gunnarsson, þakkir fyrir veitta aðstoð og umburðarlyndi á meðan ritgerðin var í vinnslu. 

Síðast en ekki síst vil ég þakka leiðbeinanda mínum Svövu Pétursdóttur fyrir gott samstarf 

og alla þá leiðsögn sem hún veitti. 

Þetta lokaverkefni er samið af mér undirritaðri. Ég hef kynnt mér Siðareglur Háskóla 

Íslands (2003, 7. nóvember, http://www.hi.is/is/skolinn/sidareglur) og fylgt þeim 

samkvæmt bestu vitund. Ég vísa til alls efnis sem ég hef sótt til annarra eða fyrri eigin 

verka, hvort sem um er að ræða ábendingar, myndir, efni eða orðalag. Ég þakka öllum 

sem lagt hafa mér lið með einum eða öðrum hætti en ber sjálf ábyrgð á því sem missagt 

kann að vera. Þetta staðfesti ég með undirskrift minni. 

 

Reykjavík, ____.__________________ 20__ 

 

_________________________________ 



6 

1 Inngangur 

Síðustu ár hefur úrval afþreyingar á Vesturlöndum breyst. Hjá nútímafjölskyldum er 

sjónvarp algeng afþreying. Alveg frá því að sjónvörp fóru að vera til á hverju heimili og 

hluti daglegs lífs hafa rannsóknir beinst að áhrifum sjónvarpsáhorfs á bæði börn og 

fullorðna (Jenný Ingudóttir, 2008). Í vestrænum samfélögum er næstum allt fullorðið fólk 

með snjallsíma eða spjaldtölvu við höndina stóran hluta úr degi. Börnum þykir þetta mjög 

spennandi, enda hafa foreldrarnir mikinn áhuga á tækjunum sem endurspeglast hjá 

börnunum. Mörg börn í dag nota síma foreldra sinna til afþreyingar, til dæmis fá þau að 

fara í símann hjá foreldri í biðröð eða í bílnum. Einnig halda margar fjölskyldur sambandi 

við vini og ættingja í öðrum löndum í gegnum Skype eða Facetime, en þannig komast ung 

börn í samband við skjáinn mjög snemma (Palmer, 2007). Það getur virkað hvetjandi á lítil 

börn að fá að nota tæki sem þau vita að er mikilvægt fyrir mömmu og pabba (De Lange. 

2014). Þegar kemur að sjónvarpsáhorfi byrja flest börn að horfa á sjónvarp löngu áður en 

þau fara í skóla og stór hópur ungra barna horfir á sjónvarp í að meðaltali tvo tíma á dag 

(Kids Health, 2015). Þetta gæti stafað af því hversu freistandi það er fyrir upptekna 

foreldra að setja barnið sitt fyrir framan sjónvarpið til þess að fá nokkurra mínútna frið. 

Fyrstu tvö árin eru talin mjög mikilvæg fyrir heilaþroska barna. Sjónvörp og skyld tæki 

geta komið í veg fyrir að barnið kanni heiminn, leiki sér og hafi samskipti við foreldra og 

aðra í lífi þess. Slík samskipti hvetja til lærdóms og að barnið verði heilbrigt og þroskist 

eðlislega (Kids Health, 2015). Það er því ráðlagt að börnum undir tveggja ára sé haldið frá 

skjátækjum eins og hægt er (American Academy of Pediatrics, 2011). Í nútímasamfélagi 

reynist það þó oft hægara sagt en gert að halda börnum undir tveggja ára alfarið frá skjám 

og þeir foreldrar sem vita af ráðleggingum um engan skjátíma barna á þessum aldri eiga 

það til að hunsa það (Palmer, 2007). 

Áhugi minn á þessu viðfangsefni kviknaði út frá barni sem ég þekkti til sem horfði á 

sjónvarp í miklu óhófi frá þriggja mánaða aldri. Þetta barn fékk litla örvun og þegar það 

stækkaði kom í ljós mikil seinkun í málþroska og hegðunarvandamál. Í kjölfarið las ég grein 

um efnið og áttaði mig á mögulegum tengingum þarna á milli. Ég ákvað því að passa að 

dóttir mín sem kom í heiminn nokkrum árum seinna myndi ekki horfa neitt á sjónvarp 

fyrsta árið sitt. Ég stóð við það og hef í kjölfarið reynt að halda sjónvarpsnotkun í lágmarki. 

Síðar áttaði ég mig á því að ég hafði í raun gleypt við einni grein um málefnið án þess að 

horfa gagnrýnum augum á hana og því vildi ég fræðast meira um áhrif skjánotkunar á ung 

börn. Í ritgerðinni verður velt upp hvaða möguleg áhrif skjánotkun hafi á andlegan, 

félagslegan og líkamlegan þroska ungra barna. 

2 Þroskaferli barna 

Í þessum kafla er fjallað um helstu áfanga og viðmið í þroskamati á börnum fyrstu fimm 

árin. Farið verður yfir þroskakenningar og mikilvægi örvunar huga og líkama. Markmiðið 

með þessari umfjöllun er að leggja grunn að umfjöllun um áhrif skjánotkunar á þroska 

barna. 

2.1 Þroski barna 

Þegar barn kemur í heiminn er það mjög ósjálfbjarga. Það getur tekið við næringu með því 

að sjúga og kyngja og er háð umönnun annarra til að geta lifað. Fyrstu þroskaáfangar 

barnsins eru augnsamband og bros, það gerist á fyrstu vikum lífs þeirra. Þessir 

þroskaáfangar eru mjög mikilvægir. Með því að þekkja sína nánustu og brosa til þeirra er 

lykillinn að nánu sambandi barns og foreldra þess að myndast. Sambandið tryggir barninu 

umönnun og ástúð foreldra sinna. Eftir því sem barnið nær fleiri þroskaáföngum öðlast 

það jafn óðum meiri færni og þekkingu fyrir flóknari verkefni. Þroskaferlið í heild sinni 

vinnur að því að gera barnið sjálfbjarga, svo það geti tekist á við lífið og tilveruna þegar 

það verður eldra. Þroskaáföngum er skipt niður í fjögur þroskasvið; Hreyfiþroska, 

málþroska, félagsþroska og vitsmunaþroska. Það er talsverður sveigjanleiki við mælingu 

hvers og eins þroskaáfanga. Erfðir skipta miklu þegar kemur að því hvernig barn þroskast, 

en áhrif umhverfis hefur einnig mikið að segja, þá sérstaklega ef barn býr við slæmar 

aðstæður (Bryndís Halldórsdóttir, Jóna G. Ingólfsdóttir, Stefán J. Hreiðarsson og Tryggvi 

Sigurðsson, 2008). 

Börn þroskast á mismunandi hraða og það er margt sem þarf að hafa í huga á 

mismunandi þroskaskeiðum. Það er mikil ábyrgð að ala upp barn og umönnunaraðilar 

þurfa að gæta að velferð og heilbrigði barnsins. Langflestir gera sitt besta til að tryggja 

vellíðan barnsins og vernda það fyrir þeim hættum sem geta leynst í umhverfinu (Embætti 

landlæknis, 2004). Það er jafn mikilvægt að gæta að tilfinningalegum þörfum ungbarna og 

líkamlegum til þess að tryggja eðlilegan þroska og heilbrigði. Náin tengsl við foreldra 

gegna þar lykilhlutverki ásamt næringu, hvíld, nálægð og örvun. Ef vel er að þessu staðið 

læra börnin að treysta og mynda í kjölfarið tengsl við annað fólk og upplifa ást. Það er 

grundvöllur að góðri geðheilsu seinna í lífinu (Embætti landlæknis, e.d). Til að geta gert 

það sem barninu er fyrir bestu er því mikilvægt að hafa örlitla innsýn í þroskaferli barna. 

2.1.1 Hreyfiþroski 

Hreyfiþroski er hugtak yfir ferli aldurstengdra breytinga sem verða á hreyfingu og 

hreyfifærni. Þetta er færnin að takast á við allar þær þrautir sem umhverfið hefur upp á 

að bjóða þegar kemur að hreyfingu (Björg Guðjónsdóttir, 2004). Hreyfiþroski barna fer 

hratt fram á fyrstu æviárunum. Þegar barnið kemur í heiminn getur það lítið hreyft sig, en 

þegar á unglingsárin er komið er fullum hreyfiþroska náð og unglingurinn sjálfbjarga um 

allar sínar þarfir (Bryndís Halldórsdóttir o.fl., 2008). 

Svo andleg vellíðan barnsins sé góð er hreyfing mikilvæg. Ef foreldri tekur þátt getur 

það styrkt tengslamyndun, aukið félagsfærni, hreyfifærni og sjálfstraust. Því ef 

fyrirhafnarlaus örvun og hreyfingaleysi er mjög mikið getur það seinkað hreyfiþroska 

þeirra. Þá eru mun meiri líkur á að barnið muni hreyfa sig minna í framtíðinni. En alist 

barn upp við hreyfingu eru miklar líkur á að barnið læri holla lífshætti og hreyfi sig í 

framtíðinni (Embætti landlæknis, 2015).  

Mikil aukning hefur verið á kyrrsetu barna og hreyfingarleysi. Talið er að í einhverjum 

tilfellum sé ástæða þess aukin skjánotkun (Veldhuis o.fl., 2014), nánar verður fjallað um 

það í fjórða kafla.  

2.1.2 Málþroski 

Fyrstu þrjú ár barnsins eru mikilvægust fyrir máltöku þeirra, en máltökuskeiðið tekur 

lengri tíma en það. Stuttu eftir fæðingu læra börnin að grátur færir þeim ummönnun og 

næringu. Á fyrstu mánuðunum byrjar barnið að mynda hljóð, hjala og hljóðarunur(,,babl“) 

koma fram. Þau læra einnig að hlusta eftir rödd umönnunaraðilla og átta sig á undirstöðu 

móðurmálsins (Bryndís Halldórsdóttir o.fl., 2008). Örvun á málþroska á sér til dæmis stað 

með því að tala og syngja fyrir barnið (Embætti landlæknis, 2013). 

Fyrstu orðin koma fram um eins árs, þessi fyrstu orð eru oft sambærileg á öllum 

tungumálum. Á öðru ári eykst orðaforði mjög hratt og barnið tengir saman tvö orð eða 

fleiri. Málskilningur eykst einnig, þau skilja miklu meira en þau kunna að segja. 

Framburður barnsins verður skýrari eftir því sem það eldist og barnið nær betri stjórn á 

talfærum sínum. Góður orðaforði, málskilningur og máltjáning er gríðarlega mikilvæg 

undirstaða fyrir lestur og allt námið (Bryndís Halldórsdóttir o.fl., 2008).  

2.1.3 Félagsþroski 

Félagsþroski eru þær breytingar sem barn gengur í gegnum þegar kemur að 

hegðunarmynstri, tilfinningum, viðhorfum og almennum hugmyndum barnsins um 

samskipti þess við fólkið í kringum sig (Schaffer, 1996). 

Börn þurfa að vera með góðan félagsþroska til þess að geta átt í góðum samskiptum 

við vini og fjölskyldu (Bryndís Halldórsdóttir o.fl., 2008). Mesti félagsþroskinn á sér stað á 

fyrstu sex árum barnsins. Barnið lærir af fólkinu í nærumhverfinu, bæði fullorðnu fólki og 

jafnöldrum, hvernig á að haga sér í kringum aðra. Öll börn eru ólík og búast má við að þau 



9 

læri á mismunandi hátt og hraða (Johnston, Tobbell og Wolley, 2010). Eftir því sem börnin 

eldast eykst færni þeirra til félagslegra samskipta, en þau læra að lesa í aðstæður, 

látbragð, orðatiltæki og tileinka sér gildi (óskráðar reglur) samfélagins. Þau læra að taka 

tillit til annarra, hrósa, skamma, rífast, slást og átta sig á hvað má og má ekki (Bryndís 

Halldórsdóttir o.fl., 2008). 

Á fyrstu mánuðum ævinnar læra börnin að herma eftir svipbrigðum og hreyfingum og 

taka þátt í samskiptaleikjum sem hæfa aldri þeirra. Sex til níu mánaða hafa þau gaman af 

týndur/fundinn og flest geta sýnt hvað þau eru stór. Á þessum aldri gera þau greinarmun 

á þeim sem þau þekkja og þekkja ekki. Einnig finnst þeim spegilmynd sín spennandi. Eins 

árs geta börnin farið að sýna feimni og gráta þegar foreldrar kveðja. Geta farið að gera 

upp á milli og velja að vera hjá pabba frekar en mömmu. Einnig fara börnin að prófa sig 

áfram í samskiptum við aðra, til dæmis með því að vilja ekki fara að sofa, ekki borða 

einhvern ákveðinn mat eða reyna að stjórna með gráti. Þau byrja að taka meira eftir þeim 

fullorðnu og sýna áhuga, benda, endurtaka hljóð og látbragð og sýna gagnkvæma athygli í 

samskiptum við fólk í kringum sig. Tveggja ára eru þau mikið í því að herma eftir öðrum, 

til dæmis foreldrum og systkinum. Hægt og rólega læra þau inn á að þau séu sjálfstæðir 

einstaklingar og fara að sýna sinn vilja í vaxandi mæli. Þau fara líka að mótmæla. Veita 

öðrum börnum áhuga og vilja vera nálægt þeim. Þriggja til fjögurra ára læra börn að leika 

við önnur börn, sýna nýjungum áhuga og hafa gaman af hlutverkaleikjum, 

ímyndunarleikjum og búningaleikjum. Fjögurra til fimm ára kemur fram aukin þörf fyrir 

vinasambönd. Þau vilja þóknast vinunum og vera eins og þeir. Sýna sjálfstæði í 

samskiptum við vini og leikfélaga. Hafa ánægju af söng, dansi, leik og tileinka sér reglur 

hópleikja. Börn gera sér grein fyrir að stelpur og strákar eru mismunandi (Bryndís 

Halldórsdóttir o.fl., 2008).  

Eins og kemur fram hér að ofan er félagsþroskinn mikilvægt þroskaferli og eru fyrstu 

sex árin hvað mikilvægust. Skjánotkun getur haft jákvæð áhrif á félagsþroska barna á 

leikskólaaldri (Þórdís Þórðardóttir, 2012) en líka neikvæð, til dæmis takmarkað tækifæri 

mikilvægra félagslegrar áskoranna (Vessey, Yim-Chiplis og MacKenzie, 1998), nánar verður 

fjallað um það í fjórða kafla.  

2.1.4 Vitsmunaþroski 

Þegar talað er um vitsmunaþroska felst hann í mörgum þroskaþáttum. Þetta er ferli sem 

nær yfir langan tíma þar sem barnið lærir til dæmis að átta sig á hlutum, hugtökum, fólki 

og aðstæðum, muna, fara með tölur, reikna, æfa rökhugsun og orsök og afleiðingu 

(Bryndís Halldórsdóttir o.fl., 2008). 

Ungabörn læra fljótt að ekki er allt sem sýnist. Eins árs rannsakar barnið hlutina í kringum 

sig með því að prófa að hrista, slá og kasta. Tveggja ára fer barnið að geta flokkað hluti 

eftir lögun eða lit. Þriggja til fjögurra ára getur barnið þekkt liti vel, það þekkir tölur og 

getur talið, byrjar að þróa tímaskyn og skilur ýmis flókin hugtök. Fjögurra til fimm ára 

telur upp á meira en 10, tímaskyn er öruggara. Barnið þekkir orðið betur umhverfið sitt og 

þarfir daglegs lífs. Eftir því sem börn eldast skilja þau meira, læra að lesa, hlusta á 

frásagnir og reynslu annarra (Bryndís Halldórsdóttir o.fl., 2008). 

Leikskólaaldurinn er hvað mikilvægastur þegar kemur að vitsmunaþroska þar sem 

tækifærum fjölgar til að kanna og læra á umhverfið (Dosman og Andrews, 2012). 

Skjánotkun barna getur haft bæði jákvæðar (Van Evra, 2004) og neikvæðar afleiðingar á 

vitsmunaþroska (Carson og Janssen, 2012) en nánar veður fjallað um það í fjórða kafla. 

2.1.5 Örvun líkama og huga 

Hvert og eitt þroskasvið er mikilvægt fyrir barnið á sinn hátt (Bryndís Halldórsdóttir o.fl., 

2008) en reynsla og upplifun ungabarna hefur áhrif á mótun og virkni heilans. Rannsóknir 

hafa til dæmis sýnt að heili barns sem hefur fengið tónlistarkennslu milli 4-6 ára aldurs 

sýnir framför í minni og athygli þegar að barnið heyrir tónlist. Áreiti í dagsdaglegu 

umhverfi ungabarna getur haft áhrif á hvaða taugamót styrkjast og veikjast eða grotna 

niður. Þessi hugmynd að þroskaferli ungra barna sé mjög viðkvæmt og háð áreitum hefur 

hleypt á laggirnar iðnaði sem beinist að því að búa til gáfuð börn og foreldrar reyna að 

hámarka getu barna sinna. Þar sem örvun hefur mikil áhrif á mótun heilans í frumbersku 

hefur skortur á örvun einnig langvarandi áhrif á heilann og jafvel áframhaldandi þroska 

barna. Samkvæmt rannsókn á rómönskum börnum á munaðarleysingjahæli virtist það 

skipta sköpum hvort börnin voru vanörvuð á fyrstu sex mánuðum ævi sinnar eða lengur, 

en því fyrr sem gripið var inn í, því betur komu börnin út (Lightfoot, Cole og Cole, 2013). 

Örvun er mikilvæg fyrir öll börn, en það þarf að passa að hún verði ekki óhófleg, með því 

að takmarka stöðug áreiti í kringum barnið, eins og sjónvarp, útvarp, síma og annað sem 

veldur hávaða. Það örvar ungabörn mest að foreldrar brosi, tali og syngi fyrir það 

(Embætti landlæknis, 2013). 

2.2 Þroskakenningar 

Í þessum kafla verður fjallað um tvær áhrifamiklar þroskakenningar sem hver hefur á sinn 

hátt haft mikil áhrif á hvernig almenningur hugsaði um þroskaferli og nám barna út frá 

bæði félagslegum og líkamlegum þáttum. 

2.2.1 Hugsmíðahyggja Piaget 

Sú kenning sem hafði einna mest áhrif í sögu þroskafræða var kenning John Piaget (1896-

1980) um vitsmunalegan þroska barna. Hann taldi að vitsmunaþroski ætti upptök sín í 

samspili erfða og umhverfis. Erfðirnar vísa til meðfæddrar hvatningar barna til að kanna 

og læra, auk þroska líkama þeirra og heila. Umhverfið vísar til þess að börnin læri af 

reynslunni. Merkilegast er þó áhersla Piaget á hlutverk barnanna í að móta 

vitsmunaþroska sinn. Hann taldi að börn myndu ekki uppgötva heiminn og hvernig hann 

virkar, heldur mynda skilning á heiminum byggðan á reynslu sinni. Samkvæmt 

hugsmíðahyggju Piaget byggja börn upp hærri og hærri stig af þekkingu með því að leitast 

við að öðlast stjórn á umhverfi sínu (Lightfoot o.fl., 2013).  

Piaget taldi að börn gengu í gegnum stig vitsmunalegra þroskabreytinga og studdi 

þessa kenningu með rannsóknum á og viðtölum við börn á öllu aldri. Hvert stig byggist á 

aldurstengdri leið til að skilja og flokka raunveruleikann. Ímyndið ykkur sex mánaða 

gamalt barn sem leikur sér með viðarkubba. Það áttar sig á því að betra er að lemja þeim í 

gólfið en að naga þá, en þegar barnið verður sex ára verður upplifun þess af kubbunum 

allt önnur, þegar það getur annað hvort staflað þeim á gólfið eða hent þeim í bróður sinn. 

Annað dæmi um það hvernig vitsmunalegur þroski barna hefur áhrif á skilning þeirra, er 

hvernig börn reyna að útskýra skilnað foreldra sinn. Ung börn sem eiga erfitt með að setja 

sig í spor annarra gætu trúað því að þau sjálf ættu sökina á meðan eldri börn líta öðruvísi 

á málið því þau skilja sýn foreldra sinna á samband sitt. Sá hæfileiki að fjarlægja 

persónulega skoðun til þess að skilja viðhorf annarra þroskast í bernsku og á unglingsárum 

og er mjög mikilvægt varðandi hlutleysi og rökstuðning. Þar sem vísindalegur 

rökstuðningur er hátindur vitsmunaþroska tileinkaði Piaget stórum hluta vinnu sinnar í að 

leitast við að skilja hvernig minna þroskaðar myndir af hlutleysi og rökstuðningi breyttust 

smám saman í vísindalegan rökstuðning (Lightfoot o.fl., 2013). 

Piaget taldi að hægt væri að flýta fyrir eða hægja á vitsmunalegum þroska miðað við 

umhverfið, til dæmis hvort þar væri formleg menntun, en samt sem áður gangi öll börn í 

gegnum sömu vitsmunastigin. Samkvæmt hugsmíðahyggjunni er vitsmunaþroskinn 

almennur, sá sami í öllum heimshlutum (Lightfoot o.fl., 2013). 

Það sem Piaget telur helstu einingu vitsmunalegrar virkni er skema, form sem notað 

er til að skilja heiminn betur. Smám saman styrkja og breyta börn skema sínu, með því að 

aðlagast nýjum upplýsingum, sem Piaget kallaði samlögun og aðhæfingu. Með samlögun 

styrkja einstaklingar skema sitt með því að bæta nýrri reynslu við hana, til dæmis þróa 

börn sem eru vön að drekka mjólk úr brjósti með sér þá reynslu að einnig sé gott að sjúga 

snuð. Hins vegar eru þeir hlutir sem ekki er eins gott að sjúga ekki líklegir til að verða hluti 



12 

af sama skema. Þar kemur aðhæfing til sögunnar, sem gerir börnum kleift að þróa skema 

fyrir bæði gamla og nýja reynslu. Til dæmis gæti barn farið að sjúga öxl föður síns sem 

væri mjög ólíkt snuði eða brjósti og verður því ekki hluti af því skema. Barnið verður þá að 

aðlagast þessari nýju reynslu og breyta aðferðinni sem notuð er til að sjúga, til dæmis 

með því að sjúga hluta af bol pabbans. Þessi breyting gerir skýringarmyndina áhrifameiri 

og stækkar heim þeirra hluta sem hægt er að sjúga (Lightfoot o.fl., 2013). 

Þroski barna á sér stað þegar barn á samskipti við umhverfi sitt og leitar að 

samkomulagi á milli nýrrar reynslu og skema sem er nú þegar til staðar. Ef samkomulag 

fæst ekki leiðir það til ójafnvægis, sem er leiðrétt með samlögun og aðhæfingu. Piaget 

taldi að með þessum hætti myndu börn ná jafnvægi sem myndaði mun flóknara form 

vitneskju, sem myndi síðan leiða það á nýtt þroskastig. Þetta jafnvægi endist þó ekki lengi, 

því líkamlegur þroski og samsafn af reynslu og vitneskju leiðir til ójafnvægis á ný og leit af 

jafnvægi og hærra stigi aðlögunar heldur áfram (Lightfoot o.fl., 2013).  

Nútíma þroskafræðingar hafa breytt og betrumbætt margar af hugmyndum Piaget en 

eru þó sammála áherslu Piaget á virk samskipti barna við heiminn og að þroski á sér stað 

vegna samspils erfða og umhverfis (Lightfoot o.fl., 2013). 

2.2.2 Félagsleg hugsmíðahyggja Vygotsky 

Rússneski sálfræðingurinn Lev Vygotsky (1896-1934) þróaði félagslega hugsmíðahyggju á 

svipuðum tíma og Piaget þróaði sínar kenningar. Vygotsky var sammála því að erfðir og 

umhverfi ættu bæði þátt í þroskabreytingum og trúði því, líkt og Piaget, að börn hefðu 

áhrif á eigin þroska með virkum samskiptum við heiminn. Vygotsky var þó frábrugðinn 

öðrum þroskafræðingum, því hann taldi að menning ætti einnig stóran þátt í 

þroskabreytingum. Samkvæmt félagslegri hugsmíðahyggju Vygotsky móta erfðir og 

umhverfi þroskann, ekki með því að hafa bein áhrif, heldur með áhrifum sem berast í 

gegnum menninguna (Lightfoot o.fl., 2013).  

Áhrif menningar á þroska er hægt að sjá með því að kanna hvernig börn tileinka sér 

stærðfræðilegan skilning. Skilningur þeirra byggist ekki einungis á meðfæddri getu til að 

tileinka sér hugtök (erfðir) og tilraunum fullorðinna til að undirbúa þau undir 

stærðfræðileg hugtök (umhverfi), heldur einnig á menningarlegum arfi barnsins. Til 

dæmis virðast börn sem alin eru upp í skógum Nýju-Geníu hafa sömu getu til að tileinka 

sér talnahugtök og börn sem alast upp í stórborgum vestrænna ríkja. En í stað þess að 

nota hið hefðbundna talnakerfi til að telja, nota þau kerfi sem byggir á líkamshlutum 

þeirra. Til þess að gefa til kynna ákveðið magn benda þau á úlnliðinn, olnbogann, eyrað og 

svo framvegis. Þetta kerfi myndi greinilega henta illa ef þessi börn þyrftu að leysa 

reikningsdæmi í skólanum og seinna meir að leysa vandamál í hagkerfi vestrænna ríkja, en 

passar fullkomlega inn í daglegt líf í skógum Nýju-Geníu. Þannig hefur menningin áhrif á 

þroskann auk erfða og umhverfis (Lightfoot o.fl., 2013). 

Eitt mikilvægasta framlag Vygotsky til að skilja þroska barna er hugtak hans um 

þroskasvæði (e. zone of proximal development) sem útskýrt er sem bilið á milli þess sem 

börn geta lært sjálf og þess sem þau geta lært í samskiptum við þá sem eru þroskaðari. 

Aðstoðin sem passar þroskasvæðinu er aðeins fyrir ofan getu barnsins, sem bætir upp og 

byggir á núverandi getu þess (Lightfoot o.fl., 2013). Til að útskýra nánar er hér dæmisaga:  

Amy, sem er fjögurra mánaða situr í fangi pabba síns á kaffihúsi og nagar gúmmíhring. 

Pabbinn er að tala við vin sinn, en tekur upp gúmmíhringinn og réttir henni þegar hún missir 

hann. Í þriðja skiptið segir hann "Ekki aftur!" og leggur hringinn á borðið. Amy reynir að ná 

í hringinn, en hendurnar og hringurinn er þakinn slefi og hún hefur ekki næga samhæfingu. 

Pabbi hennar hallar hringnum þannig að hún nái taki á honum og geti haldið áfram að naga 

hann (Lightfoot o.fl., 2013). 

Þarna sést, að jafnvel með ungabarn, geta fullorðnir hjálpað þannig að barnið nái árangri 

og þroskist í senn. Pabbi hennar setti hringinn ekki í munninn á henni eða rétti henni 

hann, þess í stað gerði hann henni kleift að ná taki á honum. Til þess að hjálpa barni 

hæfilega mikið þarf hinn fullorðni að skilja hvað barnið er að reyna að gera og gera sér 

grein fyrir getu og merkjum barnsins. Þessi kenning gerði Vygotsky frábrugðinn öðrum 

þroskafræðingum, auk þess sem hann lagði mesta áherslu á félagslegar gjörðir sem 

áhrifaþátt í þroska (Lightfoot o.fl., 2013). 

3 Framvinda tækni og afþreyingarefnis 

Tæknilegar framfarir í samfélagi okkar hafa áhrif á alla, bæði börn og fullorðna. 

Afleiðingar af tækniframförum fyrir samfélagið fara alfarið eftir því af hverskyns toga 

tæknin er og til hvers hún er notuð (Buckingham og Willet, 2013).. Tækni er notuð í ýmis 

konar félagslegum aðstæðum sem er þó mismunandi eftir aldurshópum. Gott dæmi um 

hvernig samfélagið og tæknin þróast saman eru tölvuleikir. Hjá mörgum er hugsunin sú að 

tölvuleikir séu ,,leikföng” fyrir börn og vissulega byrjaði það þannig. Rannsóknir sýna nú 

að tölvuleikjaspilarar eru að meðaltali 30 ára. Tölvuleikir eru líka í auknu mæli notaðir til 

náms og þjálfunar, til dæmis flughermar(Buckingham og Willet, 2013).. Það gífurlega 

,,stökk” sem orðið hefur í tækni- og hugbúnaðarþróun síðastliðin 20 ár hefur valdið 

ákveðnu vandamáli sem virðist ekki vera að minnka, það er að bilið milli þeirra sem búa 

yfir mikilli tæknikunnáttu og þeirra sem búa yfir mjög takmarkaðri þekkingu breikkar 

stöðugt. Mjög ung börn eru því oft með betri innsýn og kunnáttu á tækni en fullorðið fólk 

og getur það flækt stöðuna enn frekar (Buckingham og Willet, 2013). 

3.1 Skjáir og snjalltæki 

Það var ekki fyrr en upp úr 1950 að menn gerðu sér grein fyrir því hvað tækniframfarir 

höfðu gífurlega mikil áhrif á hagvöxt samfélagsins (Mowery og Rosenberg, 1998). Fyrsta 

stafræna rafmagnstölvan sem kallaðist ENIAC og varð til árið 1945 var yfir 30 metrar á 

lengd og til þess að hún virkaði þurftu 18.000 sogrör (e.vacuum tubes) að vera virk. Í dag, 

rúmlega 70 árum síðar, passar tæki með margfalt meiri og betri eiginleika í hendi eða vasa 

einstaklings (Mowery og Rosenberg, 1998). 

Í dag má segja að það hafi orðið til nýr útvegur eða starfsgrein í samfélaginu sem 

kallast nýsköpunar- og tækniframfarageirinn. Til dæmis sprotafyrirtæki sem hanna „öpp“ 

eða eru að einhverju leyti að reyna að auðvelda líf einstaklingsins með einhvers konar 

„framförum“ (Buckingham og Willet, 2013). Notkun internets og síma í afþreyingarskyni 

eykst sífellt (Stockburger, Stephanie, Omar og Hatim, 2013). 

Það má segja að tölvan hafi átt þátt í samfélagsbyltingu, hún er gædd þeirri tækni að 

geta leyst af alla aðra miðla, til dæmis sjónvarp, DVD spilara og diska, blöð og bækur. 

Einnig er hægt að nota hana til lærdóms og leikja (Webster, 2014). 

Eftir tilkomu internetsins og miðla eins og Google og Facebook hefur það breyst mjög 

hvernig við sækjum okkur upplýsingar. Það fyrsta sem að krakkar í dag læra í 

upplýsingarleit sinni er að „googla“ og fara inn á Wikipedia. Mörg þeirra skilja þó ekki 

alveg strax að það gæti þurft að gera greinamun á hvaðan upplýsingarnar koma og þeim 

miklu hagsmunum sem legið geta að baki þessu og hinu; þó að eitthvað standi á 

internetinu þýðir það ekki að það sé satt. Upplýsingar á internetinu eiga það til að vera 

metnar út frá vinsældum en ekki gæðum og áreiðanleika (Webster, 2014).  

Maður að nafni Nicolos Carr vill meina að þessar breytingar í aðgangi að upplýsingum 

og þessi aukni hraði og flæði á upplýsingum sé að hafa áhrif á getu okkar til að einbeita 

okkur. Hann segir; „Þegar ég var ungur gat ég sökkt mér ofan í bók og lesið og lesið og ekki 

hugsað um neitt annað á meðan. Núna aftur á móti er einbeitingin mín oft fjarandi eftir 

tvær til þrjár mínútur og ég á erfitt með að klára að lesa jafnvel stuttar greinar.“ 

Háskólakennarar hafa tekið í sama streng og lýst því hvernig nemendur vilja frekar lesa 

samantektir og stutta punkta en að lesa nákvæman og djúpan langan texta (Webster, 

2014).  

Alveg síðan að sjónvarpið fór að vera staðalbúnaður í stofu hvers heimilis um miðbik 

síðustu aldar hafa reglulega komið upp áhyggjur af áhrifum þess á áhorfendur og í seinni 

tíð sérstaklega áhrifum þess á börn (Kirkorian, Wartella og Anderson, 2008). Í dag hafa 

átta af hverjum tíu heimilum eitt eða fleiri sjónvörp og þar sem sjónvörp eru aðgengilegri 

miðill en annars konar miðlar eins og tölvur eyða ung börn oft töluverðum tíma fyrir 

framan þann skjáinn (Byeon og Hong, 2015). Nú er að koma betur í ljós að snjallsímar og 

spjaldtölvur þykja sérstakt áhyggjuefni vegna þess að með þeim er hægt að nálgast allar 

tegundir af afþreyingu og eru þessar græjur því í rauninni hinn ,,fullkomna” afþreyingarvél 

fyrir börn (Falbe o.fl., 2015). Þessi mikli og óhefti aðgangur af afþreyingarefni er ekki síst 

ástæðan fyrir mikilli notkun tækjanna.  

Nýjasti anginn af þessum afþreyingarmiðlum sem hefur ekki síst verið nefndur í 

samhengi við fíkn eru samfélagsmiðlar; til dæmis Facebook, Twitter og Instagram. 

Bandarískar rannsóknarniðurstöður sýndu árið 2012 að 88% fullorðinna Bandaríkjamanna 

áttu síma og 55% þeirra notuðu hann til þess að fara á vefinn. Unga kynslóðin er á 

svipuðum slóðum, en árið 2009 áttu 84% táninga síma í Japan (Stockburger o.fl., 2013). 

3.2 Notkun barna og áhrif foreldra 

Í kringum 1980 fóru félagsvísindamenn að skoða samband ungra barna við 

sjónvarpsskjáinn. Þá, eins og nú, komu fram viðhorf og kenningar sem bentu ýmist til 

gagnsemi eða skaðsemi áhorfs ungra barna (Kirkorian o.fl., 2008).  

Samtök barnalækna í USA (e. Pediatric organizations ) mæla með því að börn á 

aldrinum 2-5 ára horfi ekki lengur en 1-2 klukkustundir á dag og takmarka eigi notkun fyrir 

yngri börn. Það eru þó margir foreldrar sem fara ekki eftir þessum leiðbeiningum. Amerísk 

rannsókn sýndi að 90% tveggja ára barna eru farin að horfa á sjónvarp. Rannsókn sem var 

gerð í Canada sýndi að 25% barna á aldrinum 2-5 ára horfa í meira en tvær klukkustundir 

á dag (Carson og Janssen, 2012). Samkvæmt American Academy of Pediatrics (e.d.) eyða 

nútímabörn allt að sjö klukkustundum á dag í afþreyingarmiðla (e. entertainment media). 

Fjöldi skjátækja á heimili, þá sjónvörp, tölvur, spjaldtölvur og slíkt, virðast hafa 

jákvæða fylgni við fjölda klukkustunda sem börnin eyða á bakvið skjátæki (Veldhuis, 

Grieken, Renders, HiraSing og Raat, 2014). Einnig má nefna að þau börn sem eru með 

skjátæki í herberginu sínu eru líklegri til þess að nota tækin í meira en tvær klukkustundir 

á dag og vera í tölvunni í meira en hálfa klukkustund á dag (Veldhuis o.fl., 2014). Líkur eru 

á að sjónvarpsnotkun hafi eitthvað minnkað með tilkomu nýrra skjátækja en allt bendir til 

þess að tími barna fyrir framan skjái hafi aukist mikið síðustu ár (Amalía Björnsdóttir, 

Baldur Kristjánsson og Börkur Hansen, 2009). 

Árið 2006 var gerð rannsókn á sjónvarpsáhorfi barna undir tveggja ára aldri í 

Bandaríkjunum. 1009 fjölskyldur voru í úrtakinu en í ljós kom að 40% þriggja mánaða 

barna horfðu reglulega á sjónvarpið. Tveggja ára var talan komin í 90%. Algengast var að 

börnin voru kynnt fyrir sjónvarpinu um níu mánaða aldur. Þau börn sem voru 12 mánaða 

og yngri og horfðu reglulega á sjónvarpið horfðu í um klukkustund á dag. Tveggja ára 

börnin horfðu í eina og hálfa klukkustund eða meira á dag. Algengustu ástæður þess að 

foreldrar notuðu sjónvarpið fyrir börnin sín á þessum aldri voru menntun barnanna, 

skemmtun og sem ,,barnapía” (Zimmerman, Christakis og Meltzoff, 2007).  

Tölur frá Íslandi árið 2009 sýna að börn fara að nota tölvur snemma og þá eru 

drengirnir þeir sem eyða meiri tíma fyrir framan tölvuskjá en stúlkur. Tæp 50% íslenskra 

drengja í 1. bekk notuðu tölvur í að minnsta kosti 3-4 klukkustundir á viku. Einnig var 

sjónvarpsáhorf mikill þáttur í lífi barnanna og jókst eftir því sem þau urðu eldri. Um 42% 

barna í 1. bekk horfðu á sjónvarp í að minnsta kosti eina klukkustund á dag (Amalía 

Björnsdóttir ofl., 2009).  

Sýnt hefur verið fram á að venjur foreldra varðandi skjánotkun geti haft forspárgildi 

um skjánotkun barna þeirra í framtíðinni (Veldhuis o.fl., 2014). Rannsókn sem gerð var 

hér á landi leiddi í ljós að börn foreldra með litla menntun voru líklegri til þess að hafa 

sjónvarp í herberginu sínu og horfðu einnig meira á sjónvarp en þau sem voru ekki með 

sjónvarp í herbergjunum sínum. Foreldrar með langa skólagöngu að baki virðast frekar 

stýra notkun barna sinna á sjónvarpi. Það getur verið bæði bein stýring þar sem reglur eru 

settar um áhorf eða óbein stýring þar sem foreldrar bjóða börnum sínum upp á aðra 

möguleika til þess að verja tímanum, til dæmis verið frístunda- eða tómstundastarf. 

Þessar niðurstöður náðu þó aðeins yfir sjónvarpsáhorf en ekki fundust nein tengsl á milli 

menntunar foreldra og tölvunotkunar barna þeirra, sem verður að teljast áhugavert 

(Amalía Björnsdóttir ofl., 2009). 

Foreldrar sem notast við skipandi uppeldisaðferðir eru líklegri til að nota skjátæki í 

minna mæli í samanburði við foreldra sem notast við eftirláta og afskiptalausa 

uppeldishætti. Þau börn sem eiga foreldra sem setja þeim reglur um skjátíma eru minna 

líkleg til þess að horfa á sjónvarpið í meira en tvær klukkustundir á dag en meiri líkur eru á 

tölvutíma sem gat varað í meira en hálfa klukkustund á dag (Veldhuis o.fl., 2014). 

3.3 Markaðsetning barnaefnis 

Framleiðsla og markaðssetning barnaefnis hefur undanfarin ár farið að beinast að yngri 

markhóp og er slíkt efni gjarnan sett fram sem lærdómsmiðað fræðsluefni, til dæmis 

þættirnir Baby Einstein og Teletubbies. Í kjölfarið hefur sjónvarpsáhorf smábarna aukist 

og veldur það áhyggjum hjá sumum foreldrum og sérfræðingum að það geti haft áhrif á 

líkamlegan og félagslegan þroska barna. Stuðningsmenn og framleiðendur 

afþreyingarefnis af þessu tagi telja að rétt tegund af efni geti stuðlað að lærdómi og 

þroska hjá börnum á leikskólaaldri (Courage og Setliff, 2010; Wartella, Richert og Robb, 

2010) 

Í dag eru félagsvísindamenn og rannsakendur að verða nokkuð sammála um að til 

þess að mjög ung börn (undir tveggja til þriggja ára aldri) eigi að læra eitthvað af 

sjónvarpsefni sé grundvallaratriði að það höfði til barnanna og kveiki áhuga þeirra. Árið 

1997 varð stórt skref í átt að slíku efni en þá kom út fyrsti þátturinn af Baby Einstein. Í 

kjölfarið fylgdu þættir með svipaðan tilgang og markaðssetningu eins og Baby Mozart, 

sem olli síðan sprengingu á þessum markaði. Eftir bylgju af sambærilegu “fræðslu-

ungbarnaefni” fór að bera á forritum fyrir tölvur, spjaldtölvur og síma sem miðuðu að 

svipuðum markmiðum og myndefnið en þessi ,,skjáfræðsla” átti að vera meira gagnvirk. 

Nýlegt dæmi um um slíka vöru er ,,your baby can read” forritið en það er markaðsett fyrir 

þriggja mánaða til fimm ára börn og framleiðendur segja að forritið muni gjörbreyta því 

hvernig og hvenær barnið þitt muni læra að lesa (Wartella o.fl., 2010). Þetta 

afþreyingarefni, sem beinist að allra yngsta markhópnum á það flest allt sameiginlegt að 

markaðsetja sig þannig að barnið þroskist vitsmunalega á því. Ekki er allskosta ólíklegt að 

þessi markaðsetning og þróun á framleiðslu efnis hafi haft sitt að segja varðandi þá 

aukningu sem hefur átt sér stað á skjátíma ungabarna. Rannsókn á markaðssetningu 

leiddi í ljós að fyrirtæki virðast í sumum tilfellum reyna að nýta sér óöryggi foreldra 

varðandi eðlilegt þroskaferli barna og fóðra kvíða þeirra varðandi mikilvægi undirbúnings í 

leikskóla fyrir grunnskóla sem dæmi (Wartella o.fl., 2010). 

Hér er gott dæmi um markaðsetningu sem heldur skjám að börnum og foreldrum. 

Fyrirtækið Fisher Price framleiddi ömmustól sem er með ipadfestingum. Sérstök „öpp“ 

hafa verið búin til af sérfræðingum í þroska barna að þeirra sögn. Í forritinu sem ætlað er 

yngstu börnunum eru róleg og róandi hljóð, svartar og hvítar myndir og mynstur í hárri 

upplausn sem hjálpa til við að þroska augun ( e. Eye-tracking skills). Þegar barnið eldist 

getur barnið svo horft á tónlistarmyndbönd, vinalegar persónur og lært stafina (Amazon, 

e.d). Á heimasíðu Fisher price er „öppunum“ lýst þannig að þau haldi áhuga barna. Börnin 

eiga skemmtilega tíma hvort sem það er heima eða á ferðinni. Þau eru búin til með það í 

huga hvernig börn leika sér í dag. Börnin læra á meðan þau leika sér svo foreldrum geti 

liðið vel með leiktíma barnanna (Fisher Price, e.d).  

Foreldrar í mörgum löndum trúa því að náttúran stjórni þegar kemur að þroska barna 

þeirra. Börnin munu þroskast á sínum eigin hraða og það sé óþarfi að ýta barninu hraðar. 

En það virðist vera orðið algengara að foreldrar þrái að ýta þessu ferli hraðar af stað. 

Piaget kallaði þetta ameríska vandamálið. Rannsóknir hafa beinst að þroska barna með 

tilkomu leikfanga, bóka, dvd-diska og tölvuleikja, þar sem tilgangurinn er sá að flýta fyrir 

þroska ungbarna. Gríðarlegar peningaupphæðir hafa verið settar í slíka framleiðslu. 

Gagnrýnendur vísa í að mælt sé með engu skjáhorfi fyrir börn undir tveggja ára. Þá 

sérstaklega vegna þess að sjánotkun dregur úr mannlegum samskiptum sem eru 

nauðsynleg fyrir alla þætti þroska; tilfinningalega, andlega og félagslega (Lightfoot o.fl.,  

2013). 

4 Afleiðingar og áhrif af notkun skjátækja 

Þessi kafli fjallar um eiginlegar niðurstöður þessarar ritgerðar og skiptist í kafla um 

félagsleg og vitsmunaleg áhrif og annan kafla um líkamleg áhrif af skjánotkun. Hvor kafli 

fyrir sig inniheldur nokkra undirkafla.  

4.1 Félags- og vitsmunaleg áhrif 

Nýlegar rannsóknir á afeiðingum af skjánotkun barna hafa aðallega beinst að þremur 

atriðum: a) Möguleg áhrif af áhorfi afþreyingarefnis á úrvinnslu og grisjunar í 

taugaþroskaferlinu (Til dæmis rannsóknir tengdar orsakasambandi sjónvarpsáhorfs ungra 

barna og ADHD eða einhverfu seinna meir); b) Áhrifum skjánotkunar á athygli og úthald 

seinna meir; og c) Hvort ung börn geti lært af notkun skjátækja og hvort möguleiki sé að 

mæla hvort skjánotkun hafi skaðleg eða jákvæð áhrif á vitsmunaþroska þeirra (Wartella 

o.fl., 2010). 

De Lange (2014) vill meina að það sé varasamt að setja alla skjái undir sama hatt 

þegar verið er að skoða áhrif þeirra, jákvæð eða neikvæð, á þroska barna (De Lange, 

2014). Í kafla tvö var leitast eftir því að varpa ljósi á helstu þroskaþætti barna. Því eins og 

kemur þar fram er hver og einn þroskaþáttur mikilvægur á sinn hátt á þessum fyrstu árum 

allra barna.  

Mikið af rannsóknum hafa verið gerðar þar sem tengsl sjónvarpsáhorfs og 

vitsmunaþroska barna hafa verið skoðuð. Ekki hefur verið hægt að sýna fram á einhliða 

niðurstöður, það er að segja skaðsemi eða gagnsemi (Shin, 2004). Það virðist vera mjög 

erfitt vegna þess að sjónvarpsefni sem börn og unglingar horfa á er mjög fjölbreytt. Það 

getur bæði verið ýmis konar afþreyingarefni eða fræðsluefni. Einnig hefur umhverfi 

barnsins mikið að segja. Börn sem eiga metnaðarfulla foreldra eru líklegra til þess að horfa 

á vandað og fræðandi sjónvarpsefni frekar en þau börn sem eiga foreldra sem eru minna 

meðvitaðir um hversu mikilvæg örvun er fyrir þroska barna (Van Evra, 2004). Því eins og 

kemur fram í kafla 2.6 hefur örvun mikil áhrif á mótun heilans og skiptir lykilhlutverki 

fyrstu ár ævinnar. 

Rannsóknir á þroska barna og sjónvarpsáhorfs hafa byggst að einhverju leyti á 

kenningu Piaget um vitsmunaþroska eða upplýsingaúrvinnslu. Þessar rannsóknir hafa leitt 

í ljós að börn hafa ekki næga lífsreynslu að baki og næga vitsmunalega getu til þess að vita 

hvað er raunverulegt og hvað ekki (Huston o.fl., 1995). Börn eru því líkleg til þess að trúa 

því sem gerist í sjónvarpinu. Þetta getur birst sem hræðsla eða kvíði. Einnig getu þetta 

haft áhrif á hvernig börnin telja eðlilegt að koma fram við aðra eða leysa úr ágreiningi 

(Amalía Björnsdóttir ofl., 2009). 

Einhverjir óttast einnig að of mikið sjónvarpáhorf hjá ungum börnum geti aukið líkur á 

slæmri hegðun og ógnað vitsmunaþroska (Carson og Janssen, 2012). En ef hófsemi er 

gætt geta raunveruleikaþættir og annað fræðandi sjónvarpefni aukið þekkingu og styrkt 

mál- og félagsþroska hjá ungum börnum (Van Evra, 2004). Maður að nafni Jerome Singer 

taldi að sjónvarpsáhorf hefði slæfandi áhrif á ung börn, brenglaði skynjun þeirra og þau 

gætu ekki unnið úr upplýsingunum (Kirkorian o.fl., 2008). 

Til eru rannsóknir sem hafa sýnt fram á að ,,fræðslubarnaefni” getur haft jákvæð áhrif 

á vitsmunaþroska barna á leikskóla aldri. Aðrar rannsóknir sem beinst hafa að börnum 

undir tveggja ára hafa sýnt að líklega skilji og læri ung börn betur í gegnum hefðbundin 

samskipti (Kirkorian o.fl., 2008). Sem dæmi virðist málþroski ungra barna byggja á þeim 

tíma sem foreldrar hafa varið í að tala við börnin. Þess má geta að ef barn horfir á 

sjónvarp í óhófi getur það haft mikil áhrif á málþroska þess, einfaldlega því foreldrar eru 

þá líklegri til þess að tala minna við barnið (Brown, 2011). 

 Í rannsókn Byeon og Hong (2015) var skoðað hvort fjöldi klukkustunda 

sjónvarpsáhorfs tveggja ára barna hefði mælanleg áhrif á máltöku þeirra. Í rannsókninni 

tóku 778 börn þátt og meðal áhorfstími þeirra var 1.21 klukkustund á dag en um 33% 

horfðu á sjónvarp í tvær til þrjár klukkustundir á dag. Niðurstöður tilteknar rannsóknar 

voru á þá leið að að börnin sem horfðu á sjónvarp í meira en tvær klukkustundir á dag 

voru 2.7 sinnum líklegri til þess að hafa seinkaða máltöku. Aðrar rannsóknir hafa stutt 

þessa niðurstöðu; Bandarísk rannsókn á áhorfi 8-16 mánaða barna sýndi fram á neikvætt 

samhengi milli áhorfs í meira en klukkutíma á dag og máltöku. Taílensk rannsókn á 

sjónvarpsáhorfi barna undir eins árs sýndi að líkur á seinkaðri máltöku gátu allt að 

sexfaldast (Byeon og Hong, 2015). 

Vegna mikillar aukningar í skjánotkun í heiminum í dag hefur American Academy of 

Pediatrics ákveðið að breyta útgefnu efni þegar kemur að skjánotkun barna. Þau ætla að 

fara í það verkefni að þróa og breyta leiðbeiningum sínum og taka út skipanir um engan 

skjátíma undir tveggja ára. Þetta er gert því margir virðast ekki vera að fara eftir 

leiðbeiningum eins og þær standa í dag. Þess vegna vilja þau frekar gefa út nytsamleg ráð í 

umgengni skjátækja með tilliti til niðurstaðna úr rannsóknum (Brown, Shifrin og Hill, 

2015). 

Áherslur þeirra þegar kemur að foreldrafræðslu verða þessar: 

 Gera grein fyrir því að afleiðingar geta verið bæði jákvæðar og neikvæðar. 

 Mæla með að foreldrar eyði tíma með börnum sínum og vera fyrirmyndir þegar 

kemur að notkun skjátækja. 

 Gera fólki grein fyrir því að mjög ung börn læra mest á alvöru samskiptum. 

 Leggja áherslu á að gæði barnaefnis skiptir öllu máli. 

Allar þær ráðleggingar sem gefnar eru út eru byggðar á rannsóknum og vísindalegum 

athugunum (Brown, Shifrin og Hill, 2015). 

Í dag er nokkuð samþykkt að umhverfisbundnir þættir geta haft áhrif á suma þætti í 

þroskaferli barna. Það hvort að slík áhrif verði til langvarandi ágóða fyrir barnið fer að öllu 

leyti eftir því af hverskyns toga ytra áreitið er og hvert menningarlegt samhengi barnsins 

er (Lightfoot o.fl., 2013). Samkvæmt nýlegri breskri rannsókn á 11.000 börnum voru 

aðeins meiri líkur á hegðunarvandamálum hjá sjö ára barni ef það hafði horft á sjónvarp í 

meira en þrjár klukkustundir á dag fimm ára gamalt samanborið við þau börn sem höfðu 

horft í minna en eina klukkustundir á dag á sama aldri. Hins vegar virtist fjöldi 

klukkustunda í tölvuleikjum ekki hafa forspárgildi fyrir sýnd hegðunarvandamál tveimur 

árum seinna (De Lange, 2014). 

Fræðimaðurinn Vygotsky lagði mesta áherslu á félagslegar athafnir sem áhrifaþátt í 

þroska. Margir fræðimenn hafa tekið í sama streng og þykir reynsla og félagslegar athafnir 

mikilvægar þegar kemur að þroska barna (Lightfoot o.fl., 2013). Sama má segja með 

barnalækninn Brown (2011) sem segir mikilvægt að barn fái tækifæri til þess að leika sér, 

bæði með foreldri sínu og án þess, til þess að læra hvernig heimurinn virkar (American 

Academy of Pediatrics, 2011). 

Samkvæmt ofangreindum upplýsingum virðist erfitt að sýna fram á einungis jákvæðar 

eða neikvæðar afleiðingar. Þegar rætt er um vitsmunaþroska barna í sambandi við 

skjánotkun virðist tegund barnaefnis skipta höfuðmáli. Fræðslubarnaefni getur haft góð 

áhrif á vitsmunaþroska. Afraksturinn getur verið nokkuð góður. En aðaláhyggjuefnið 

tengist því að vegna takmarkaðs vitsmunaþroska geti börn trúað öllu því sem er á 

skjánum. Það getur haft áhrif á hegðun barnanna. Hægt er að taka dæmi með 

ofbeldisefni, þau gætu haldið að ofbeldishegðun væri í lagi eftir mikið áhorf slíks efnis. 

Einnig eru auknar líkur á kvíða og hræðslu þegar börn vita ekki muninn á réttu og röngu á 

skjánum. Þar má einnig nefna að skjánotkun í óhófi getur seinkað málþroska verulega og 

aukið líkur á hegðunarvandamálum. 

4.1.1 Áhrif á lærdóm 

Dan Andersson og félagar sýndu 12-15 mánaða gömlum börnum hvernig ætti að nota 

leikbrúðu. Einn hópurinn sá kynninguna í eigin persónu og hinn hópurinn á myndbandi. 

Börnin sem sáu kennsluna “í beinni” lærðu hraðar en börnin sem voru þjálfuð með 

myndbandi (Lightfoot o.fl., 2013). 

Þegar sambandið milli sjónvarpsáhorfs og árangurs barna í bóklegu námi er skoðað 

kemur í ljós að ekki er einfalt að greina áhrifin þarna á milli. Samantekt á 23 rannsóknum 

sem fjölluðu um sambandið milli heildarfjölda klukkustunda eytt í sjónvarpsáhorf og 

árangurs í bóklegu námi sýndi mjög lága fylgni (-.05). Það sem meira var er að fylgnin var 

ekki alveg línuleg. Ef að sjónvarpsstími barns var ein til tvær klukkustundir á dag hafði það 

fylgni við góðan bóklegan árangur en lengri sjónvarpsáhorfstími hafði fylgni við versnandi 

bóklegan árangur. Nokkrar rannsóknir hafa fengið út þessa niðurstöðu. Annað sem virðist 

skipta máli í þessu samhengi er aldur barnsins. Æskileg tímalengd sjónarpsáhorfs virðist 

breytileg eftir aldri. Það eru fáar rannsóknir sem hafa beinst að áhrifum sjónvarpsáhorfs 

smábarna á bóklega getu þeirra en ein rannsókn sem beindist að þessu sýndi fram á 

neikvætt samband þarna á milli. Í þeirri rannsókn kom fram áhorf barna undir þriggja ára 

aldri virtist hafa neikvæðar afleiðingar á árangur í bóklegu námi síðar meir en aftur á móti 

virtist sjónvarpsáhorf þriggja ára barna og eldri hafa jákvæðar afleiðingar á bóklegan 

árangur (Kirkorian o.fl., 2008). 

Einnig finnast jákvæð áhrif á barnaefni. Rannsóknir hafa sýnt að fræðslubarnaefni geti 

ýtt undir þroska og lærdóm hjá börnum á leikskólaaldri, þar á meðal við að læra stafina, 

einfalda stærðfræði og jafnvel þjálfað lausnamiðaða hugsun. En mestu áhyggjurnar 

virðast vera af miklu sjónvarpsáhorfi fyrstu tvö til þrjú árin í lífi barns og rannsóknir styðja 

við það (Wartella o.fl., 2010). Rannsóknir þar sem myndefni er ruglað, tali breytt og 

myndefnið jafnvel spilað aftur á bak hafa sýnt að börn undir 18 mánaða gera lítinn 

greinarmun á þessu og venjulegu efni, á meðan eldri börn sýna venjulegu efni mun meiri 

áhuga. Þetta hefur verið túlkað sem svo að börn undir 18 mánaða og jafnvel eldri skilji 

sjónvarpsefni illa og þar með geti þau ekki dregið lærdóm af efninu eða það stuðlað að 

þroska þeirra (Kirkorian o.fl., 2008). 

Rannsókn á langtímaáhrifum sjónvarpsáhorfs sýndi fram á að sjónvarpsvenjur hjá 

ungum börnum geta haft áhrif á þroska til langs tíma litið. Börnin sem horfðu að mestu á 

afþreyingarefni á sínum yngri árum komu verr út þegar komið var á unglingsárin í 

tengslum við marga þroskaþætti. Þar má nefna námsárangur og áhuga þeirra á náminu, 

en þau börn sem horfðu mest á fræðandi sjónvarpsefni stóðu þeim framar (Andersson, 

Huston, Schmitt, Linebarger og Wright, 2001). 

Ung börn læra hraðar á mannlegum samskiptum. Áhugavert er að sjá að ef 

skjánotkun er haldið í hófi hjá ungum börnum eru meiri líkur á jákvæðum námsárangri, en 

í óhófi eru meiri líkur á lakari árangri. Það sem virðist skipta höfuðmáli er aldur barnsins. 

Ef barn undir tveggja eða þriggja ára notar skjátæki virðist það hafa neikvæðan árangur í 

námi seinna á lífsleiðinni. En ef barnið er yfir þriggja ára getur þetta haft jákvæðar 

afleiðingar. Börn á leikskólaaldri geta lært ýmislegt gagnlegt af fræðslubarnaefni, en talið 

er að mjög ung börn skilji barnaefni illa sem gerir það að verkum að þau læra lítið af því. 

Það er því ljóst að venjur tengdar skjátækjum geta haft áhrif á þroska barna til langs tíma 

litið. 

4.1.2 Áhrif á athygli  

Ef fylgjast ætti með barni að leik í herbergi með sjónvarpi inni í væru miklar líkur á að 

barnið væri ekki að leika sér heilshugar, heldur næði sjónvarpið athygli þess að sumu eða 

öllu leyti. Sama hverslags efni væri í sjónvarpinu því sjónvarpsefni eitt og sér, líka 

fullorðinsmiðað, hefur sjónræna og hljóðræna eiginleika sem eru ætlaðir til þess að draga 

áhorfandann inn. Í þessu samhengi hafa fræðimenn á sviðinu talað um leiðir til þess að 

,,fá athygli” (e. attention getting) og ,,halda athygli” (e. attention-holding). Það fyrra 

beinist að því hvernig efnið er hannað til að fá markhópinn til áhorfs. Markhópurinn getur 

verið misjafn að hverju sinni, til dæmis fullorðnir, börn eða smábörn. Seinna atriðið 

beinist að því hvernig áhuga áhorfendans er haldið (Courage og Setliff, 2010). Sambandið 

milli athygli og sjónvarpsáhorfs hefur verið stór punktur í gagnrýni á sjónvarpsáhorf barna, 

en sumir hafa haldið því fram að það þjálfi einbeitingu vegna þess að það sé ekki hægt að 

meðtaka upplýsingarnar án þess að einbeita sér. Framleiðendur barnaefnis eru mjög 

meðvitaðir um mikilvægi þess að efnið haldi athygli barnanna og hanna efnið með það í 

huga; til dæmis með því að hafa skjótar breytingar milli sjónarhorna og skarpa liti ásamt 

öðrum hljóð- og tæknibrellum (Kirkorian o.fl., 2008).  

Einnig hefur því verið haldið fram að sjónvarpsáhorf þjálfi athygli barna. Til að byrja 

með væri það hreyfing myndefnisins og hljóðið sem næði athygli barnanna en þegar 

barnið þroskast gæti það í auknu mæli farið að fylgjast með öðrum hlutum eins og 

samtölum og söguþræði (Kirkorian o.fl., 2008). 

Í rannsókn Zimmerman og Christakis frá árinu 2007 kom fram fylgni milli 

sjónvarpsáhorfs barna undir þriggja ára aldri og athyglisvanda fimm árum seinna, ef 

barnaefnið sem þau horfðu á var skemmtiefni eða ofbeldisfullt. Hins vegar virðist 

fræðslumiðað efni ekki hafa sömu áhrif samkvæmt rannsókninni. Fjöldi klukkustunda og 

tegund efnis sem 4-5 ára börn horfðu á skipti ekki máli og hafði ekki áhrif á athygli þeirra. 

Höfundar rannsóknarinnar túlka þetta sem svo að fyrstu þrjú árin í lífi barns séu sérstakur 

áhættutími varðandi sjónvarpsáhorf og þá sérstaklega ef efnið inniheldur mikið áreiti og 

hentar ekki aldrinum (Health and Medicine Week, 2005).  

Til þess að skilja betur hvort sjónvarpsáhorf og annað myndrænt áreiti geti haft 

skaðlegar afleiðingar fyrir athygli barna er gagnlegt að skoða aðeins hvernig athygli 

skiptist upp og þróast. Skipta má sjónrænni athygli upp í þrjár megin gerðir sem að talið er 

að breytist mest í frumbernsku, þetta eru: greining vídda (tvívídd og þrívídd), viðhaldin 

athygli og innræn eða framkvæmd athygli. Breytingar og þroski á þessum sjónrænu 

skynjunargerðum sjást á breyttri hegðun og breytingum í heilanum. Þessar mismunandi 

gerðir sjónrænnar athygli hafa mikið að segja með hvernig ungabörn og smábörn bregðast 

við og meðtaka myndrænar upplýsingar (Courage og Setliff, 2010).  

Mikilvægt er að átta sig á að athygli er breytilegt fyrirbæri sem hægt er að hafa áhrif 

á. Ungabörn hafa til dæmis ekki náð sömu færni í að stjórna athygli sinni og eldri börn og 

fullorðnir. Til eru rannsóknir og fræðimenn sem færa rök fyrir því að athygli barna hljóti 

skaða af miklu sjónvarpsáhorfi  og þá sérstaklega hjá ungum börnum. Aðrar rannsóknir og 

aðrir fræðimenn hafa talað um að sjónvarpsáhorf geti þjálfað athygli og einbeitingu.  

4.1.2.1 Greinging vídda /tvívídd og þrívídd (e.Visuo-spatial orienting) 

Fyrsta stig sjónrænnar athygli snýst um greiningu vídda, ungabörn eru með litla sjórn á 

athyglinni og beinist hún aðallega að mögulega mikilvægum hlutum í umhverfinu eins og 

t.d. hvar hlutir eru, snertingu og hreyfingu. Rannsóknir hafa sýnt að fyrstu tvo mánuðina 

veita börn frekar mynstruðum og litríkum hlutum athygli en einsleitum. Á milli 3-9 

mánaða tekur athyglisþroski barna svo stórt stökk og þau ná að halda athygli lengur og 

hafa betur stjórn á henni (Courage og Setliff, 2010). Á þessu tímabili geta börn því farið að 

halda athygli yfir sjónvarpi eða öðrum skjátækjum þrátt fyrir að athyglin sé mjög 

frumstæð í eðli sínu og beinist aðallega að litum.  

4.1.2.2 Viðhaldin athygli (e. Sustained attention)  

Annað stig sjónrænnar athygli (kemur á eftir greiningu vídda) er eiginleiki ungabarnsins til 

þess að halda athygli sinni á örvandi hlut sem orðið hefur fyrir valinu. Þessi týpa af athygli 

eykur vinnsluhraða á upplýsingum frá ákveðinni örvun. Til þess að mæla þessa týpu af 

athygli hefur verið horft til tveggja atriða; tímalengdar sem að barn veitir áreitinu og hvort 

hjartsláttur hægist eftir svolítin tíma. Taka ber fram að börn sína líka þessi atriði þegar þau 

eru að skoða dót með mikilli einbeitingu. Börn alveg niður í 3-5 mánaða aldur geta náð 

svona athyglisstigi í 5-10 sekúndna hrinum og fyrir tveggja ára aldur getur það orðið 

nokkrar mínútur. Þroski viðhaldinnar athygli hjá ungabörnum virðist nátengjast 

heilaþroska barnanna, aðallega hvað varðar örvun og líðan (Courage og Setliff, 2010). 

4.1.2.3 Innræn eða framkvæmd athygli (e. endogenous or executive attention) 

Þriðja stig sjónrænnar athygli kemur fram í kringum eins árs aldurinn. Þá þróast geta 

barna til þess að stjórna og dreifa athygli sinni. Þessa breytingu má sjá á breytingum í 

hegðun barnsins. Til dæmis fara börn að horfa meira á flókna hluti sem að hreyfast, til 

dæmis bíla og dýr, en minna á kyrra og einsleita hluti. Börnin líta einnig meira til foreldra 

sinna í félagslegu samhengi til þess að sækja sér upplýsingar. Þróun á þessum 

athyglisþætti er nátengd þróun stöðva í heilanum sem varða tungumál, vitsmuni og 

sjálfsstjórn (Courage og Setliff, 2010). Á þessu stigi athyglinnar eru börnin farin að geta 

túlkað barnaefnið betur og mögulega dregið einhverjar ályktanir eða lærdóm af því.  

Samkvæmt Courage og Setliff (2010) sem hefur skoðað áhrif sjónvarpsáhorfs á 

athyglisvanda um nokkurra ára skeið er tengingin á milli sjónvarpsáhorfs ungbarna og 

athyglisvanda seinna meir langsótt og óljós. Nýjustu rannsóknir sýna tengingar 

taugalíffræðilegs þroska og ættgengni við athyglisvanda og sé því sjónvarpsáhorf 

ungabarna einungis einn hluti af vandamálinu. Annað sem komið hefur fram í 

rannsóknum er að börn með athyglisvanda og jafnvel ofvikrni horfa oft meira á sjónvarp 

en önnur börn, bæði í frumbernsku og seinna, þar sem foreldrar nota það meira fyrir 

krefjandi börn (Courage og Setliff, 2010). 

4.1.3 Félagsmótandi áhrif 

Félagsmótun (e. socialization) er mikilvægur þroskaferill þar sem barnið tileinkar sér gildi, 

viðmið og reglur samfélagsins. Barnið tileinkar sér og lærir hvað er viðeigandi í 

mismunandi aðstæðum. Fyrstu ár barnsins eru mikilvægust þegar kemur að félagsmótun 

en þetta er í raun eitthvað sem þroskast út lífið. Talið er að fjölskyldan og jafningjar hafi 

mest áhrif á barnið (DeHart, Sroufe og Cooper, 2004). Barnaefni mótar einnig upplifun af 

gildum og siðvenjum og gegnir því mikilvægu hlutverki í þekkingarmótun barnanna (Þórdís 

Þórðardóttir, 2012). Áður en lengra er haldið er gott að nefna að óhóflegt sjónvarpsáhorf 

getur takmarkað tækifæri til bæði vitsmunalegra og félaglsegra áskoranna og þroska, til 

dæmis í gegnum þykjustu- og ímyndunarleiki sem eru grundvöllur þroska fyrstu árin 

(Vessey o.fl., 1998).  

Þórdís Þórðardóttir (2012) rannsakaði félags- og menningarlegt hlutverk barnaefnis 

þegar kom að uppeldi og menntun ungra barna á Íslandi. Niðurstöður bentu til þess að 

mismunandi tegundir barnaefnis myndi ólíka þekkingu barnanna. Til dæmis má nefna Línu 

langsokk, þau börn sem horfðu á hana voru gjarnan með mikla siðferðiskennd, 

umburðarlyndi og þóttu mikilvægt að hver og einn gæti farið sínar eigin leiðir. Barnaefni 

getur því verið félagslega lærdómsríkt. 

Barnaþættirnir ,,Blue´s Clues” var notaður í rannsókn til þess að meta hvort börn 

gætu lært lausnamiðaða hugsun eða ákveðnar færni í gegnum sjónvarpsáhorf. Þar sem 

fylgst var með krökkum á leikskólaaldri sem horfðu reglulega á þáttinn og 

samanburðarhópi sem horfði aldrei á þáttinn. Enginn munur var á þessum tveimur hópum 

til að byrja með varðandi lausnamiðaða og sveigjanlega hugsun. Tveimur árum síðar kom 

hópurinn sem hafði horft reglulega á þáttinn töluvert betur út varðandi það að skipuleggja 

og hafa yfirsýn við lausn vandamála, sem tekið var fyrir í þáttunum Blue´s Clues (Kirkorian 

o.fl., 2008).  

Hvað varðar félagslegt hlutverk í leikskólanum virðast þau börn sem hafa aðgang að 

mjög fjölbreyttu barnaefni öðlast hæsta virðingasess á deildinni. Það er vegna þess að 

staðalmyndir eru styrktar og æfðar í leikskólanum og afþreyingarefnið í sjónvarpinu hefur 

mikið um það að segja hvernig gildi barnanna mótast. Efti því sem barn hefur aðgang að 

meira efni dýpkast skilningur og tjáning þess. Ofurhetjuþekking er gott verkfæri þegar 

kemur að því að öðlast virðingu í leikskólanum. Það að þekkja allskyns afþreyingarefni 

nýtist börnum mun betur en bókmenntaþekking og ævintýri þegar kemur að virðingu í 

barnahópnum á leikskólanum (Þórdís Þórðardóttir, 2012). 

4.1.3.1 Áhrif á árásargirni og ofbeldishneigð 

Lengi hafa verið uppi kenningar um að ofbeldisfullt efni, eins og sjónvarpsefni eða 

tölvuleikir, geti verið sérstaklega skaðlegt fyrir börn og þá aðalega vegna félagsmótandi 

áhrifa. (Kirkorian o.fl., 2008). Mikið af því ofbeldi sem sést í barnamiðuðu sjónvarpsefni er 

framsett sem húmor og minna en helmingur ofbeldisverkana sýnir fórnarlambið upplifa 

einhvers konar sársauka eða neikvæðar afleiðingar. Ofbeldi er algengt í sjónvarpsefni; það 

er afleiðingasnautt, árangursríkt og í raun verðlaunað og flott. Það er til dæmis notað í 

sama mæli af hetjum og óþokkum. Ofbeldi er oft sýnt leysa vanda og deilur á einfaldan og 

fljótlegan hátt. Þetta er áhyggjuefni, þar sem börn, sérstaklega ung börn, gera sér oft ekki 

grein fyrir muninum á raunveruleikanum og því sem þau sjá í sjónvarpinu (Vessey o.fl., 

1998). 

Sýnt hefur verið fram á að sumt sjónvarpsefni geti aukið hræðslu ungra barna og 

ofbeldisfullt sjónvarpsefni getur orsakað árásargirni, hegðunarvandamál og 

athyglisvandamál (e. attentional problems) (Paavonen o.fl., 2006). Einnig hélt fyrrum 

sálfræðingur úr bandaríska hernum því fram að stríðstölvuleikir þjálfuðu börn í að drepa á 

ekki ósvipaðan hátt og hermenn eru þjálfaðir (Buckingham og Willet, 2013). 

Áhugavert er að nefna rannsókn Alberts Brandura sem gerð var á sjöunda áratugnum, 

þar sem börn á leikskólaaldri sáu manneskju í sjónvarpi beita dúkkuna Bóbó ofbeldi. 

Börnin sýndu í kjölfarið hegðun sem var árásargjarnari en þau börn sem fengu að sjá 

manneskju beita Bóbó ofbeldi í sama herbergi og þau. Einnig var prófað að láta þessa 

tilteknu manneskju í líki teiknimyndapersónu, það sama kom í ljós og börnin gerðu eins 

(Bandura, Ross og Ross, 1963).  

Önnur rannsókn á ofbeldisefni sýndi fram á að börnin sem horfðu á ofbeldisfullt efnið 

sýndu strax nokkrum vikum síðar minni sjálfstjórn í ákveðnum aðstæðum á meðan 

samanburðarhópur sem horfði á félagslega lærdómsríkt efni sýndi meira þol í að leysa 

verkefni og þolinmæði. Þónokkrar rannsóknir af þessum toga hafa haft svipaðar 

niðurstöður og sýnt fram á að ákveðið efni ætlað þessum hóp getur hjálpað börnum að 

tileinka sér aukna færni varðandi einbeitingu og lausnarmiðaðan hugsunarhátt (Kirkorian 

o.fl., 2008).  

Mögulega sækjast árásargjörn börn í að horfa á ofbeldisefni. Einnig hefur það sýnt sig 

að sum börn verða hræddari við umheiminn og loka tilfinningar sínar af við það að 

kynnast sársauka og þjáningum annarra í gegnum t.d sjónvarpsefni. Á meðan sannanir 

liggja ekki fyrir um áhrif ofbeldisfulls sjónvarpsefnis og tölvuleikja ættu foreldrar að leyfa 

börnunum að njóta vafans og verja börnin gegn ofbeldi. Ef foreldrar horfa með börnum 

sínum getur það mögulega dregið úr skaða og aukið skilning barnsins á efninu. Þá hefur 

barnið tækifæri til þess að ræða við foreldrið um atburði í sjónvarpinu og fengið 

útskýringar. Þá græðir barnið einnig samveru með foreldrum sínum (Jenný IngudóttirÞrátt 

fyrir að að það geti haft jákvæðar afleiðingar fyrir félagsfærni og kunnáttu að horfa á 

fræðslumiðað barnaefni virðist annað efni geta haft neikvæðar afleiðingar (Embætti 

landlæknis, 2013). Hvað varðar áhrif á ofbeldisefni hafa fundist tengsl á milli ofbeldisfulls 

sjónvarpsefnis og árásargirni barna sem á það horfa (Jenný Ingudóttir, 2008). Foreldrar 

þurfa að velja sjónvarpsefni sem hentar aldri og þroska barnsins. Einnig er mikilvægt að 

foreldrar horfi með börnunum og útskýri fyrir þeim hvað er að gerast. Börn eiga mörg 

erfitt með að greina á milli veruleika og ímyndunar fyrir 4-6 ára og fyrst um 12 ára geta 

þau skilið það í réttu samhengi (Embætti landlæknis, 2013). 

Tölvuleikjanotkun hefur minna verið rannsökuð. Samtök bandarískra sálfræðinga 

benda á að áhrif ofbeldisfullra tölvuleikja gæti verið meira en þegar kemur að 

sjónvarpsefninu. Talið er að það sé vegna þess að barnið tekur þátt í leiknum og 

endurtekur hegðunina, sem oft er verðlaunuð, aftur og aftur. Það er misjafnt á milli barna 

hversu mikil áhrif slíkt efni getur haft. Það er talið að foreldrar vanmeti þessa áhættu og 

börnin sjálf hafi ekki þroska til þess að meta þetta sjálf (Jenný Ingudóttir, 2008). 

Það er því ljóst að barnaefni getur vissulega stuðlað að fræðslu og færni hjá börnum 

(Kirkorian o.fl., 2008). Það virðist því vera mikilvægt að velja efnið vel fyrir börnin svo það 

stuðli að þroska barnsins. Barnaefni virðist virðist geta haft mikið um það að segja hvernig 

viðmið og gildi barnanna mótast ómeðvitað.  

4.2 Líkamleg áhrif 

Í ljós hefur komið að möguleiki er á ýmsum líkamlegum áhrifum þegar kemur að 

skjánotkun ungra barna. Þar má nefna áhrif á svefn, meiri líkur á offitu og slæma 

líkamsstöðu. Farið verður nánar yfir þessi mögulegu áhrif hér að neðan og reynt að varpa 

ljósi á mögulegar ástæður þeirra. 

4.2.1 Áhrif á svefn 

Sjónvarpsáhorf yfirtekur stóran hluta af vökutíma barna í vestrænum löndum. Áhrif af 

sjónvarpsáhorfi barna á heilsu og líðan þeirra er talið vera alvarlegt vandamál í 

nútímasamfélagi (Paavonen, Pennonen, Roine, Valkonen og Lahikainen, 2006). 

Rannsóknir hafa sýnt að sjónvarpsáhorf er hluti af svefnrútínu margra barna, þrátt fyrir að 

almennt sé mælt gegn því og tíminn rétt fyrir svefnin sé talinn einn sá versti til 

sjónvarpsáhorfs (Brown, 2011).  

Ákveðin tengsl hafa fundist á milli skjátækjanotkunar og styttri svefntíma barna en 

einnig hefur því verið haldið fram að notkun stutt fyrir svefn minnki gæði svefnsins 

(Paavonen o.fl., 2006). Fyrir 20 árum síðan fundust engin tengsl á milli sjónvarpsáhorfs og 

svefnlengdar en nýlegar rannsóknir hafa sýnt að margar sjónvarpsvenjur hafa áhrif á 

svefngæði barna. Rannsóknir hafa sérstaklega sýnt fram á tengingu við svefnerfiðleika (e. 

Sleeping difficulties), mótþróa á háttatíma (e. Bedtime resistance), svefnkvíða (e. Sleep 

anxiety), næturvöknun (e. Night wakings) og styttri svefntíma (e. Shortend sleep duration) 

(Paavonen o.fl., 2006).  

Nú er að koma betur í ljós að snjallsímar og spjaldtölvur þykja sérstaklegt áhyggjuefni, 

þar sem þessum tækjum er iðulega haldið nær andlitinu á meðan notkun stendur en 

öðrum afþreyingartækjum. Í kjölfarið eru meiri líkur á að líkaminn hægi á melatónín-losun 

í mun meiri mæli en þegar horft er á sjónvarp, þar sem það er í flestum tilfellum lengra frá 

andlitinu (Falbe o.fl., 2015). Melatónín er oft kallað hormón myrkursins (Björg 

Þorleifsdóttir, 2008) en það er hormón sem sér um að stilla lífklukku okkar. Melatonín sér 

til þess að manneskjan verður þreytt á kvöldin og vel vakandi yfir daginn (Lyfja, e.d). Á 

daginn er styrkur melatóníns í blóðinu undir 2pg/ml og hækkar svo þegar miðnætti 

nálgast. Styrkurinn er svo mestur á milli þrjú og fjögur á nóttunni og getur verið allt að 125 

pg/ml. Mikilvægt er að melatónínframleiðsla sé í góðu jafnvægi því hormónið sér til þess 

að lífklukka líkamans sé fínstillt og samhæfir ýmsa þætti í líkamanum svo svefninn verði 

sem bestur. Sem dæmi hefur hormónið mikil áhrif á lækkun líkamshita sem hefur mikil 

áhrif á gæði svefns (Björg Þorleifsdóttir, 2008). Sýnt hefur verið fram á að stór hluti foreldra 

telur að sjónvarpsáhorf sé hjálplegt hjálpartæki til að róa börn niður og hjálpa þeim að 

sofna (Brown, 2011). Tölur frá árinu 2006 sýndu að 19% barna undir eins árs væru með 

sjónvarp inni hjá sér og 29% barna á öðru og þriðja aldurs ári (Rideout og Hamel, 2006), 

sem eru sláandi tölur. 

Of mikið sjónvarpsáhorf getur stytt svefnlengd og þau börn sem hafa slík tæki inni í 

herberginu sínu hafa mælst með styttri svefntíma að meðaltali (Paavonen o.fl., 2006). Það 

er talið sérstaklega slæmt að hafa sjónvarp í svefnherbergi barna vegna þess að þá eru 

auknar líkur á að sjónvarpið sé notað rétt fyrir svefninn, sem eykur líkurnar á allskyns 

svefnvandamálum (Owens o.fl., 1999). Þetta hefur einnig áhrif til frambúðar, en barns em 

horfir á sjónvarp í þrjá eða fleiri klukkutíma á dag er talið líklegra til að glíma við 

svefnvandamál á fullorðinsárum (Paavonen o.fl., 2006). 

Í rannsókn sem var gerð á 5-6 ára börnum, þar sem tengsl sjónvarpsáhorfs og 

svefnvandamála var athuguð, mældust börn með svefnvandamál með öðruvísi 

sjónvarpsvenjur en hin börnin og komu frekar úr fjölskyldum þar sem meira var kveikt á 

sjónvarpinu. Þá voru ýmsar sjónvarpsvenjur tengdar við svefnvandamál, sem dæmi má 

nefna að barnið horfir á sjónvarpið einsamalt löngum stundum, barnið horfir á sjónvarpið 

á háttatíma og horfir virkt á sjónvarpsefni sem ætlað er fullorðnum einstaklingum. Óvirkt 

(e. passive) sjónvarpsáhorf og áhorf á sjónvarpsefni ætlað fullorðnum var sérstaklega 

tengt við svefntruflanir og auknar líkur á svefnvandamálum (Paavonen o.fl., 2006). 

Óvirkt sjónvarpsáhorf er þegar sjónvarpið er kveikt til lengri tíma og dagskráin látin 

rúlla. Fullorðinn einstaklingur er því ekki að fylgjast sérstaklega með því hvað er í 

sjónvarpinu og barnið getur þar af leiðandi séð hluti sem ekki eru ætlaðir börnum, á 

meðan virkt sjónvarpsáhorf hjá barni er í flestum tilfellum stjórnað af fullorðnum 

einstakling sem velur efni við hæfi. Óvirkt sjónvarpsáhorf getur verið sérstaklega slæmt 

fyrir ung börn þar sem líklegra er að sjónvarpsefnið sé ofbeldisfullt. Ofbeldisfullt 

sjónvarpsefni er talið mikið áhyggjuefni þó áhrifin séu ekki alveg skýr. Þegar sjónvarp er 

haft óhóflega mikið í gangi verður tíminn sem foreldrar verja með börnum sínum minni. 

Minni líkur eru þar af leiðandi að foreldrar lesi fyrir börnin og getur þar af leiðandi haft 

áhrif á tengsl barna og foreldra. Einnig getur sjónvarpið haft áhrif á það hvernig barnið 

hagar sínum eigin tíma og minni líkur eru á því að barnið lesi eða leiki sér á meðan. 

Margar vísbendingar eru fyrir því að sjónvarpsvenjur lærist á yngri árum og börn sem 

horfa mikið á sjónvarp virðast líkleg til þess að horfa enn meira þegar þau eldast. Því fyrr 

sem góðar venjur eru skapaðar því betra (Paavonen o.fl., 2006). Slæmar svefnvenjur eru 

taldar hafa áhrif á geðslag, hegðun og móttækileika fyrir lærdómi (Brown, 2011). 

Einnig getur ýmislegt sjónvarpsefni minnkað næmni fyrir þreytu og seinkað þar af 

leiðandi svefni. Þá sérstaklega ef efnið veldur barninu einhvers konar hugarangri. Í 

kjölfarið veldur það jafnvel kvíða sem gerir það erfiðara fyrir barnið að sofna og styttir 

svefntíma þess. Sérstaklega hjá börnun yngri en þriggja ára (Brown, 2011). Það á þó eftir 

að rannsaka þetta efni töluvert betur og þá sérstaklega vantar rannsóknir á yngstu 

börnunum (Paavonen o.fl., 2006). 

Starfsmenn heilsugæslu og almennar velferðarþjónustu sem snýr að börnum ættu að 

vera meðvitaðir um möguleg áhrif sjónvarpsáhorfs í óhófi á bæði líðan og möguleg 

lífstílsvandamál seinna meir hjá börnum, til að mynda skertan svefn eða djúpsvefn vegna 

sjónvarps í herbergi barnsins (Owens o.fl., 1999).  

4.2.2 Áhrif á offitu 

Mikil aukning hefur orðið í offitu og ofþyngd barna í heiminum (Veldhuis o.fl., 2014). 

Samkvæmt heimasíðu WHO (World Health Organization) voru 42 milljónir barna undir 

fimm ára í yfirþyngd í heiminum árið 2013 (World Health Organization, 2015). Talið er að 

helsta orsökin fyrir þessari aukningu sé aukin kyrrseta barna sem hægt er að skýra að 

einhverju leyti með skjánotkun þeirra (Veldhuis o.fl., 2014). Of mikill skjátími getur haft 

neikvæð áhrif á virkni barnsins, sem dæmi í lestri, heimanámi og tíma varið með fjölskyldu 

og vinum. Það er ekki hollt fyrir börn að sitja lengi fyrir framan sjónvarp eða tölvu, hvorki 

fyrir andlega né líkamlega líðan (Embætti landlæknis, 2013). Sjónvarpsáhorf í óhófi hefur 

verið tengt við slæmar matarvenjur, minni hreyfingu, aukningu í þyngd og hærra magn 

kólesteróls í blóði. Sýnt hefur verið fram á að börn sem horfa á sjónvarp í langan tíma á 

dag eru líklegri til þess að glíma við offitu en börn sem horfðu á sjónvarp í styttri tíma 

(Vessey, Yim-Chiplis og MacKenzie, 1998). 

Foreldrar bera ábyrgð á því hversu mikið börn horfa á sjónvarpið og á hverslags efni 

þau horfa, en samkvæmt viðmiðum eiga börn og unglingar að hreyfa sig í að minnsta kosti 

klukkustund á hverjum degi. Hreyfingin ætti að vera eins fjölbreytt og hægt er til þess að 

efla líkamann á sem bestan hátt. Mikilvægt er að setja skýr mörk á tíma sem barn fær að 

horfa á sjónvarp, en það er ein leið til þess að auka hreyfitíma barna (Embætti landlæknis, 

2013). 

4.2.3 Áhrif á líkamsstöðu 

Fyrstu árin í lífi barns og í raun barnæskan í heild sinni einkennist af miklum líkamlegum 

þroska og breytingum. Allar mögulegar neikvæðar langtímaafleiðingar fyrir það tímabil 

ætti að rannsaka vel og vandlega (Birmingham Post, 2004), því eins og kemur fram í 

öðrum kafla er eðlilegur hreyfiþroski mjög mikilvægur fyrir hvert og eitt barn. 

Skjánotkun getur haft áhrif á líkamlega og sjónræna heilsu. Einnig getur löng seta 

barna sett tvisvar sinnum meiri þrýsting á hrygginn en upprétt staða. Sum börn hafa sagt 

að tæki eins og tölvur geti haft neikvæð áhrif á líkamlega líðan. Meira en fjórðungur barna 

liggja á meðan þau horfa á sjónvarpið eða spila tölvuleiki. Þá er algengast að þau liggi á 

maganum með höfuðið aftur, en þessi staða setur mikin þrýsting á smáa hryggarliði í hálsi 

og mjóbaki sem getur leitt til pirrings og verkja. Ennig er slæmt fyrir hrygginn að vera kyrr 

í langan tíma. Það ætti því að takmarka setutíma barna og passa að þau sitji ekki lengur en 

í 40 mínútur fyrir framan tölvu eða sjónvarp í einu. Einnig þarf að huga að líkamsstöðu 

barnanna þegar þau eru fyrir framan skjái og sjá til þess að þau sitji í góðri stöðu sem 

styður við hrygginn. Börnin eru vís til þess að átta sig ekki á óþægilegri stöðu vegna 

áhugans á sjónvarpinu eða tölvuleiknum (Birmingham Post, 2004). 

Líkamlegar þarfi barna eru öðruvísi en fullorðinna. Það eru til leiðbeiningar um 

heppilega líkamsstöðu barna við tölvunotkun en slíkir staðlar hafa ekki verið þróaðar fyrir 

spjaldtölvur og fartölvur. Fleiri rannsóknir á afleiðingum sem geta hlotist við slíka notkun 

gætu leitt til þess að slíkar leiðbeiningar yrðu búnar til fyrir börn. Augu, háls, höfuð, hægri 

hönd og úlnliður og bak eru líkamshlutar sem börn finna óþægindi í við notkun spjaldtölva 

(Binboga og Korhan, 2014). Binboga og Khoran (2014) sýndu fram á að notkun barna á 

fartölvum með slæma líkamsstöðu til lengri tíma getur leitt til óþæginda í stoðkerfi og 

vöðvum. Ekki var marktækur munur á óþægindum á milli þess hvort börn lásu bækur eða 

notuðu spjaldtölvu en líkamsstaða mældist marktækt betri við að nota borðtölvu en 

fartölvu. Við rannsókn þeirra kom fram að spjaldtölvunotkun væri líkleg til þess að halda 

börnum fyrir framan skjáinn þó þau finndu til óþæginda. Einnig virtust starfsmenn í 

skólum ekki spá í stöðu nemenda eða hæð lyklaborðsins við vinnu í tölvu. 

Það að vinna við fartölvur er í sjálfu sér ekki mjög praktískt út frá líkamsstöðu því ekki 

er hægt að stilla hæðina á þeim og bilið á milli lyklaborðs og skjás er of lítið. Skjár sem er í 

lágri stöðu getur leitt til þess að manneskjan þurfi að beygja sig fram og þar af leiðandi 

leitt til háls- og bakverkja. Spjaldtölvunotkun var tengd við spennu í hálsi, krepptar og 

upplyftar axlir og vöðvaspennu í hálsinum. Spjaldtölvunotkun virtist valda aukinni áhættu 

á óþægindum og meiðslum frekar en þegar notuð var hefðbundin tölva (Binboga og 

Korhan, 2014). Það eru því margir þættir sem benda til slæmra áhrifa af skjánotkun meðal 

barna, sem rökstyður enn frekar að takmarka þurfi tímann fyrir framan slík tæki. 

5 Umræður 

Í upphafi þessarar ritgerðar var því velt upp hvaða möguleg áhrif skjánotkun geti haft á 

andlegan, félagslegan og líkamlegan þroska ungra barna. Ljóst er að skjánotkun getur haft 

líffræðileg og félagsleg áhrif ásamt því að hafa áhrif á og tengjast náið lærdómi barna í 

nútímasamfélagi. Í þessum kafla verður þetta tekið saman og rætt.  

Niðurstöður benda til þess að mikilvægt sé að hafa í huga að áhrif af skjánotkun geta 

verið aldurstengd og tímalengd virðist einnig skipta höfuðmáli (Þórdís Þórðardóttir, 2012). 

Þetta á sérstaklega við um börn undir tveggja ára aldri, en þá virðist skjánotkun frekar 

hafa neikvæð áhrif á þroska. Ef þessi ungu börn notar skjátæki í miklu magni hefur það 

augljóslega áhrif á þá örvun sem barninu er veitt. Barnið ver minni tíma með foreldrum 

sínum (Lightfoot o.fl., 2013) og getur þannig misst af dýrmætum tíma í tengslamyndun. 

Góð tengsl við foreldra eru mikilvæg. Að rækta tengsl á milli foreldra og barns er án efa 

mikilvægara en að barnið læri litina eða stafina snemma.  

Fræðimaðurinn Vygotsky vildi meina að félagslegar athafnir væru aðaláhrifaþáttur í 

þroska barna (Lightfoot o.fl., 2013) en skjátækjanotkun getur augljóslega komið í veg fyrir 

mikilvæga reynslu ef ekki er rétt farið að. Börn undir tveggja ára virðast ekki læra mikið af 

sjónvarpsáhorfi og sýnt hefur verið að þau skilja og læra betur í hefðbundnum 

samskiptum (Kirkorian o.fl., 2008). Málþroska er einnig ógnað verulega ef barn á þessum 

aldri horfir á sjónvarp að staðaldri (Brown, 2011). Einnig virðist mikið áhorf á þessum aldri 

hafa neikvæð áhrif á námsárangur síðar meir (Anderson o.fl., 2001). Mestu áhyggjurnar 

beinast að börnum undir tveggja til þriggja ára (Wartella o.fl., 2010) enda hefur verið sýnt 

fram á að 18 mánaða börn skilji barnaefni illa og geti þar af leiðandi ekki lært eða þroskast 

af barnaefninu (Kirkorian o.fl., 2008). Aldur virðist því gegna lykilþætti þegar kemur að 

afleiðingum tengdum skjátíma, aðallega vegna þess að þær mögulegu jákvæðu afleiðingar 

sem eru til staðar hjá eldri börnum eru það ekki hjá þessum aldurshópi.  

Nú verður áhrifum á 2-5 ára gömul börn velt upp. Yfir heildina litið er enginn vafi að 

sjónvarp og önnur skjátæki geta verið frábært tæki til náms og skemmtunar. Varðandi 

mögulega gagnsemi/skaðsemi af barnaefni virðist skipta meginmáli hvort barn horfir á 

afþreyingarefni eða fræðsluefni. Þegar barn á leikskólaaldri horfir á fræðsluefni getur það 

haft jákvæð áhrif á þroska og lærdóm, en þar má til dæmis nefna barnaefni sem getur 

stuðlað að lausnamiðaðri hugsun (Kirkorian o.fl., 2008). Langtímarannsókn á þroska barna 

sem horfðu á afþreyingarefni sýndi að börnin komu verr út þegar kom að mörgum 

þroskaþáttum síðar meir. Sem dæmi má nefna námsárangur og áhuga á náminu, en börn 

sem horfðu á fræðsluefni komu betur út hvað þetta varðar (Anderson o.fl., 2001). Einnig 

fundust tengsl á milli fjölda klukkustunda fyrir framan skjá og námsárangurs. 

Námsárangurinn virtist góður ef hófsemi var gætt, en ef tími fyrir framan skjáinn fór fram 

yfir tvær klukkustundir á dag varð námsárangur verri (Kirkorian o.fl., 2008). Einnig er mjög 

jákvætt að fjölbreytt barnaefni stuðlar að hærri virðingarsessi í leikskólanum, því 

barnaefnið er mikilvægt fyrir þekkingamótun, gildi og siðvenjur barnanna (Þórdís 

Þórðardóttir, 2012). 

Það eru þó ekki bara jákvæð áhrif sem verða á þessum aldri, því eins og áður hefur 

komið fram virðist tímalengd skipta höfuðmáli (Þórdís Þórðardóttir, 2012). Þessi fyrstu ár 

barna eru virkilega mikilvæg fyrir þroska þeirra, þar sem börnin eru að stækka og þroskast 

virkilega hratt á stuttum tíma. Allir helstu þroskaþættir sem fjallað var um hér á undan eru 

í stöðugri þróun (Bryndís Halldórsdóttir o.fl., 2008). Piaget vildi meina að vitsmunaþroski 

barna myndi þroskast í gegnum reynslu og að barnið myndi skilning á heiminum byggðan 

á eigin reynslu (Lightfoot o.fl., 2013). Kenning hans á mjög vel við í nútíma samfélagi, í 

samfélagi þar sem skjánotkun hefur aukist verulega og ofnotkun ungra barna á 

skjátækjum færist í aukana, þar sem mikilvæg tækifæri geta glatast þegar kemur að 

vitsmunalegum og félagslegum áskorunum og þroskatækifærum fyrir barnið. Sem dæmi 

er margt sem bendir til þess að mikið sjónvarpsáhorf hafi áhrif á tíma sem börn vara í 

þykjustu- og ímyndunarleiki, sem eru grundvöllur í þroska ungra barna (Þórdís 

Þórðardóttir, 2012). Skjánotkun í óhófi ógnar þessum þroskaþáttum verulega og getur ýtt 

undir ýmis önnur vandamál sem komið hafa fram hér að framan. Neikvæðu áhrifin virðast 

í flestum tilfellum koma fram þegar skjátími barna er orðinn mjög mikill, en þá er í 

mörgum tilfellum farið að tala um óhóf, sem eykur til að mynda líkurnar á 

svefnvandamálum (Paavonen o.fl., 2006). Því má velta upp hvort það sé ekki eitt af 

mikilvægustu atriðunum, því svefn er mjög mikilvægur á uppvaxtarárunum, en slæmar 

svefnvenjur geta haft áhrif á geðslag barnanna, hegðun þeirra og móttækileika fyrir 

lærdómi (Brown, 2011). 

Einnig er mikilvægt að varpa ljósi á auknar líkur eru á hegðunar- og 

athyglisvandamálum þegar skjátæki eru notuð í óhófi (Courage og Setliff, 2010). Sem og 

líkamleg áhrif þar sem álag á líkamann getur verið mikið við notkun skjátækja. Foreldrar 

þurfa að huga að líkamsstöðu barna sinna við notkun tækjanna (Birmingham Post, 2004). 

Að lokum má nefna eitt mikilvægasta framlag Vygotsky, hugtakið þroskasvæði sem 

notað er til að skilja þroska barna. Það er bilið á milli þess sem börn geta lært sjálfstætt og 

hvað þau geta lært í samskiptum við þroskaðari einstaklinga (Lightfoot o.fl., 2013). 

Skjátækjatími ungra barna kemur oft í staðinn fyrir leik eða samskipti við foreldra eða 

eldri systkini og má álykta að það seinki lærdómsferli barna miðað við það sem Vygotsky 

segir. Minni tíma varið í leik og samskipti minnkar þá tímann sem barnið er inni á 

þroskasvæðinu, þar sem þau læra nýja hluti og auka getu sína. 

6 Lokaorð 

Í þessari ritgerð eru möguleg áhrif af skjánotkun ungra barna skoðuð, þar sem notast var 

við fræðilegar heimildir og stefnan sett á góða heildarsýn yfir möguleg jákvæð og neikvæð 

áhrif af notkun skjátækja fyrir ung börn. 

Töluverður hluti af niðurstöðunum komu mér ekki á óvart og voru á þá leið sem við 

var að búast. Til dæmis að skjánotkun geti haft slæm áhrif á svefn og aukið 

hegðunarvandmál. Einnig að skjánotkun minnki þann tíma sem barnið á með foreldri sínu 

og hefur þar af leiðandi áhrif á örvun og mikilvæg tengsl á milli barns og foreldra. 

Annað kom á óvart, til dæmis að það virðist skipta máli hvers eðlis barnaefnið er fyrir 

mögulegar afleiðingar. Einnig hafði ég ekki gert mér grein fyrir því hversu stór iðnaður er í 

kringum barnaefni, en verið að selja foreldrum efni með því markmiði að flýta fyrir þroska 

barnanna. Markaðsetningin undanfarin ár hefur alið af sér breytt viðhorf meðal foreldra 

og margir virðast festast í keppni og ætla sér að búa til ofurbarn sem kann að lesa fjögurra 

ára. Annað sem kom mér á óvart var hversu mikilvægt það er að takmarka kyrrsetu við 

skjátæki sem hefur verið tengt við offitu, en mér þykir áhugavert hvað skjávenjur lærast 

snemma og því þarf að leggja línurnar snemma.  

Mikilvægt er að auka vitund foreldra og uppalenda um möguleg áhrif sem geta 

skapast við skjánotkun ungra barna. Það virðist vera lítil vitneskja um þetta viðfangsefni 

meðal fólks og margir nota sjónvarpið í miklu óhófi fyrir börnin sín. Ég tel vera 

nauðsynlegt að rannsaka betur skjánotkun barna undir tveggja ára aldri, þar sem það er 

lítið til af upplýsingum um þann aldurshóp, sem er hvað viðkvæmastur fyrir slæmum 

áhrifum skjánotkunar. 

Hér á Íslandi erum við með svo góða ungbarnavernd og væri það tilvalið að hafa 

fræðslubækling um möguleg áhrif af skjátækjanotkun fyrir ung börn sem væri afhentur í 

hefðbundnu ungbarnaeftirliti. Það myndi ekki þurfa að kosta mikið og ávinningurinn væri 

margfaldur, þar sem hvert og eitt foreldri gæti tekið meðvitaða ákvörðun þegar kemur að 

sínu barni í tenglsum við skjánotkun og mögulega byrjað seinna að kynna barnið fyrir 

skjám en hefði verið gert án fræðslu. 

Það er mín von að þetta ritverk gagnist foreldrum og uppalendum, en þetta málefni er 

mjög mikilvægt að mínu mati. Það er mín upplifun að í samfélaginu sé mikil fáfræði hvað 

varðar skjátækjanotkun og margir foreldrar nota þessi tæki fyrir börn sín frá unga aldri, 

flestir eflaust án þess að spá í hvort eða hverjar afleiðingarnar verði. 

Börn sem alast upp í dag þekkja eflaust fæst þá tilfinningu að leiðast mikið og finna 

sjálf upp á einhverju skemmtilegu að gera. Það virðist vera orðið venjulegt að foreldrar í 

dag haldi börnunum sínum uppteknum og þá eru skjátæki ofarlega á lista fyrir afþreyingu. 

Er þetta ekki viss flótti frá raunveruleikanum? Fólk virðist svo hissa þegar börn kunna ekki 

að hafa fyrir sér sjálf en börnin þjálfast í því sem við beinum til þeirra. Foreldrar bera 

ábyrgð og þurfa að setja mörk. 

Þegar öll ofangreind gögn eru tekin saman sést hversu nauðsynlegt er að framkvæma 

fleiri rannsóknir á þessu mikilvæga málefni. Börnin eru viðkvæmasti hópurinn í 

samfélaginu okkar og mikilvægt að stuðla að sem bestum þroska þeirra. Það er einnig 

mjög greinilegt að frekari fræðsla í tengslum við skjátæki er nauðsynleg, til að auka hæfni 

foreldra til að gera það sem börnunum er fyrir bestu. Ég held ég geti fullyrt það að hvert 

og eitt foreldri vill sínu barni allt það besta og með aukinni fræðslu og vitundarvakningu 

hugsum við betur um börnin okkar. 

